
        
            
                
            
        

    
	ЖАНГАР

	1968 онд Хэл зохиолын хүрээлэнгээс эрхлэн гаргасан номыг

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	УДИРТГАЛ

	 

	Монголын ард түмний оюун билгийн шигшмэл ариун дээж болсон алдарт их туульс цөөнгүй билээ. Үүний шилдэг охь нь улс гэрийн өв тэгш соёлыг цогцлон байгуулах эрхэм үйлст үндэс суурь болох төдийгүй, улс түмний соёлын санд үнэт нэмэр болсон нь манай ард түмний нэн бахархах зүйлийн нэг мөн. Тийм яруу гайхамшигт үлгэр туульсын нэг бол алдарт «Жангарын тууль» билээ.

	Жангарын үлгэр анх ардын сэцэн билигтэн нарын амаар дамжин боловсрогдож, улмаар монгол олон овогтны дотор түгээмэл дэлгэрчээ. Тэгэхдээ дан ганц амаар уламжлагдан ирсэн бус, бас бичиг дэвтрээр нэгэн адил түгэн тархаж байсан байна. Энэ тухай сурвалж мэдээ олонтой байгаа нь үүнийг гэрчилж буй ажээ.

	Манай эрдэмтэн сэхээтэн, их бичгийн хүмүүсээс ардынхаа аялгуу сайхан монгол туулийг эрт дээр цагаас сурвалжлан тэмдэглэж, бичиг соёлын түүхнээ үлдээсэн нь цөөнгүй. Тэдний ийнхүү туурвин бүтээсэн соёлын үнэт дурсгал нь эртний монголын утга соёлын боловсрол маш өндөр байсны нэгэн баримт буюу тухайлбал, манай өвгөд дээдсээс өөрийн ач гуч нартаа үлдээсэн соёлын эрхэм нандин өв даруй мөн болно.

	 

	 

	1. Жангарын туулийг судалсан тухай товч тойм

	 

	Эрдэмтдийн судалснаар Жангарын тууль зохиогдсоор 500 гаруй жил болсон гэж тодорхойлжээ.1 Энэ бол халимагчуудыг Зүүн-Гар буюу Алтай эх нутагтаа оршин сууж байсан тэр үетэй холбоотой гэсэн санаа юм.

	Жангарын туульд ард түмний аз жаргалтай сайхан амьдрах хүсэл мөрөөдлийг юуны өмнө яруу тод тусгаж илэрхийлсэн байдаг. Өөрөөр хэлбэл: Жангарын орон бол өвөлгүй хавраар, зунгүй намраар, халах халуунгүй, даарах хүйтэнгүй, сэр сэр хийсэн салхитай, бур бур хийсэн хуртай бумбын сайхан орон билээ. Бас тэрхүү орны хүн ард нь үхэлгүй мөнх, үргэлж хорин таван насны дүрээр жарган цэнгэж суудаг ажээ. Үүнийг товчлон хураангуйлбал: Жангар нь хүн төрөлхтний сайн сайхны хүсэл мөрөөдлийн дуулал юм. Энэ ч учраас эл тууль XIX зууны эхэн үеэс эрдэмтэн мэргэдийн анхаарлыг зүй ёсоор татахад хүрсэн байна. Тэр цагаас эхлэн Жангарын туулийн зарим хэсэг, бүлгүүдийг халимаг туульч нараас сурвалжлан бичихийн сацуу, түүнийг судлах, хэвлэн нийтлэх ажил хослон хийгдсээр ирэв. Гэвч Жангарын туулийг нэлээд өргөн далайцтай сурвалжлан судалсан нь XX зууны эхэн үе билээ. Тухайлбал: Германы эрдэмтэн Б. Бергман 1804 онд Жангарын хоёр бүлгийг халимаг жангарчаар хэлүүлэн гол утгыг сурвалжлан тэмдэглэж 1805 онд Рига хотноо герман хэлээр хэвлүүлсэн нь Жангарын тухай анх удаа европ дахинд мэдээлсэн сайшаалтай зүйл болов. Үүний дараа Казанийн их сургуулийн эрдэм шинжилгээний ажилтан Н. И. Михайлов мөн Жангарын хоёр бүлгийг сурвалжлан бичсэнийг нэрт монголч эрдэмтэн, проф. А. А. Бобровников анх удаа орос хэлээр орчуулан 1854 онд «Вестник русского географического общества» гэдэг сэтгүүлд хэвлүүлжээ. Энэ нь Жангарын туулийг оросын ард түмэнд танилцуулах анхны эхлэлт болов. Уг хоёр бүлгийг П. В. Эрдман 1857 онд герман хэлээр бас орчуулан гаргажээ. Дараа нь 1864 онд проф. Голстунский «Догшин Шар Гүргүүгийн бүлэг», «Догшин Хар Кинаясын бүлэг» хоёрыг халимаг хэлээр хэвлэжээ. Үүнийг проф. А. М. Позднеев 1892, 1911 онуудад дахин хэвлүүлсэн билээ.

	Петербургийн их сургуулийн проф. В. Л. Котвичийн удирдлага заавраар тус их сургуулийн дорно дахины салбарын халимаг оюутан Номтын Очир халимагийн Бухусовский аймгийн бага дөрвөд нутгийн алдарт жангарч Овлайн Элээгээс Жангарын 10 бүлгийг сурвалжлан бичиж (чулуун бараар) тод үсгээр 1910 онд Петербург хотод хэвлүүлжээ. Энэ нь Жангарын туулийг цаашид хэвлэх, судлах ажлын гол үндсэн хэрэглэдхүүн болсон байна.

	Монголч эрдэмтэн академич Б. Я. Владимирцов баядын нэгэн туульчаас сурвалжлан бичсэн «Жангар»-ын бэсрэгхэн хувилбарыг 1926 онд шинжилгээний галиг үсгээр хэвлүүлжээ.2 Энэ нь Жангарын судлал төдийгүй, монгол хэлний авиа зүйн судлалд нэгэн адил үнэтэй чухал зүйл болсон билээ.

	Тэрчлэн Б. Я. Владимирцов «Монгол-Ойрадын баатарлаг туульс" гэдэг номынхоо удиртгалд Жангарын туулийн ерөнхий утга санаа, хэмжээ бүтэц болон ялангуяа түүний өвөрмөц олон талыг бусад туульстай жишин харьцуулах зэргээр нэлээд өргөн хүрээтэй нягтлан судалсан нь Жангарын судлалд чухал алхам болсон юм.3

	1936 онд Нармын Николай «Догшин Шар Гүргүү», «Догшин Хар Киняас»-ын бүлгүүдийг латин үсгээр Элст хотод анх удаа шүлгийн хэлбэрт оруулан хэвлүүлжээ.

	1940 онд халимагийн яруу найрагч Баатар Баасангов Жангарын дээр дурдсан бүлгүүдийг нэгтгэн 12 бүлэг болгож, мөн шүлгийн хэлбэрээр бэлтгэн халимаг шинэ үсгээр хэвлүүлжээ.4

	Тэрчлэн Зөвлөлтийн монголч эрдэмтэн академич С. А. Козин Жангарын 4 бүлгийг орос хэлэнд орчуулаад, дэлгэрэнгүй удиртгал, шинжилгээний зүүлт-тайлбар хамтатган үйлдэж, 1940 онд хэвлүүлэв. Энэ бол Жангарын талаар тухайлан судалсан анхны  томоохон бүтээл юм. Үүнд: Жангарын туулийг судалсан тухай товч тойм хийгээд, ялангуяа түүний хэдийд, хэрхэн үүсэж буй болсон зэргийг нэлээд тодорхой өгүүлсэн байна. Үүнчлэн В. Л. Котвич, А. В. Бурдуков нарын зэрэг орос, зөвлөлтийн эрдэмтдийн бүтээл туурвил Жангарын судлалд нэгэн адил үнэтэй чухал хандив болсон юм. Мөн халимагийн эрдэмтэн А. И. Сусеев Жангарыг урлагийн талаар нь судалж, эрдмийн зэрэг хамгаалсан билээ.

	Ялангуяа 1940 онд Жангарын 500 жилийн ойг Зөвлөлт Холбоот Улсад тэмдэглэсэн нь түүний судлалд гарсан нэгэн чухал түүхт үйл явдал мөн.5 Энэ ойг тохиолдуулан эрдэм шинжилгээний олон тооны илтгэл тавигдсанаас гадна, бас төв орон нутгийн сонин сэтгүүлүүдэд нэгэн адил олон чухал мэдээ өгүүлэл хэвлэгдэн гарчээ.

	Энэчлэн халимагийн Автономит Бүгд Найрамдах Улсын эрдэм шинжилгээний хүрээлэнд «Жангар судлал»-ын тусгай сектор нээн ажиллуулж, уг асуудлыг дагнан судалж байгаа нь сайшаалтай. 1967 онд тус газраас эрхлэн «Джангарчи» (Жангарчид) гэсэн бяцхан номыг хэвлэн гаргав.6 Жангарын туулийг орос, зөвлөлтөд судалсан товч тоймыг өгүүлбэл ийм болой.

	 

	* * *

	 

	Жангарын тууль Ази эх нутагт анх үүсэж хөгжсөн болохоор эрт дээр цагаас монгол олон овогтны дотор ам ба бичгээр түгэн тархаж байсныг товч төдий боловч, дээр нэгэнт эгүүлсэн билээ.

	Ийм болохоор түүнийг монгол газар бичиж тэмдэглэж байсан нь бас л дээр үеэс эхэлсэн бололтой.

	Ер нь монголчууд гагцхүү Жангарын тухай бус, монгол ардын аман зохиолыг сурвалжлан тэмдэглэж байсан баримт мэдээ XIII зууны үед зохиогдсон «Монголын нууц товчоо» зэрэг бичгийн дурсгалт зүйлээс тодорхой билээ.7 Тэрчлэн туулийн тухайд гэвэл: «Хан харангуй», «Гэсэр», «Бум эрдэнэ», «Зальт мэргэн» гэх мэт нэн сонирхолтой сонгомол сайхан туулиудыг юуны өмнө сурвалжлан бичиж байсан байна. Гэвч хувьсгалын өмнөх үед энэ ажил өргөн далайцтай бус, харин ард түмнийхээ соёл иргэншлийн төлөө санаа тавигч манай тэргүүний зарим нэгэн бичигтэн, сэхээтний хувийн сонирхол төдий мэт явцуу хүрээтэй байв.

	Манай оронд ардын хувьсгал мандсан тэр цагаас эхлэн соёлын өвийг нандигнан хайрлах, ялангуяа ардын аман зохиолыг сурвалжлан цуглуулах, түүнийг судлан боловсруулах талаар үлэмжийн их анхаарал тавьж ирсний үрээр эл ажил урьд өмнө үзэгдээгүй ихээр өрнөн хөгжсөн билээ. Үүний нэгэн тод жишээ бол Жангарын туулийн судлал юм.

	БНМАУ-ын Шинжлэх Ухааны Академийн хэл зохиолын хүрээлэнгээс Жангарын туулийг сурвалжлан судлах талаар орон нутагт удаа дараа явуулсан шинжилгээний ажлын үр дүнд тус хүрээлэнгийн ардын аман зохиолын санд Жангарын туулийн арвин баялаг цуглуулгыг хуримтлан буй болгосон билээ. Эдгээр хэрэглэгдэхүүний эхний хэсэгт тулгуурлан эрдэм шинжилгээний ахмад ажилтан Б. Содном 1944 онд Жангарын тухай сонирхолтой нэгэн өгүүлэл бичсэн байна.8 Үүндээ: Монгол Ард Улсаас олдсон Жангарын хэдэн шинэ хувилбар-бүлгүүдийг харьцуулан судалж, түүнийг урьд өмнө Жангарын туульд мэдэгдээгүй байсан шинэ олбор гэж үзээд Жангарын тууль одоогийн байгаагаас нэлээд өргөн дэлгэр байсан бололтой гэсэн шинэ санал дэвшүүлжээ.

	Тэрчлэн зохиогч 1946 онд «Монголын утга зохиолын түүхчилсэн төлөв»9 гэдэг судалгааны өгүүлэлдээ: Монголын утга зохиолыг эртний, манж-автономитын, шинэ үеийн хэмээн гурван үндсэн анги болгон хувааж нэлээд өргөн хүрээтэй хамран судалсан байна. Үүний нэгдүгээр үе буюу эртний утга зохиолын дурсгалд Жангарын туулийг оруулж, түүний судалсан төлөвийг тоймчлон өгүүлэхийн зэрэгцээ бас өмнөх өгүүлэлд дурдсан дээрх саналаа цааш дэлгэрүүлэн Монгол Ард Улсаас олдсон Жангарын зарим бүлгээс үзэхэд уг тууль XV зуунаас арай урьд үүссэн байж магадгүй гэж үзсэн байна. Харин Жангарыг хэдийд, хэн зохиосон хийгээд, хэд хэчнээн бүлэгтэй болохыг одоогоор хараахан тодорхойлох баримт олдоогүй байгаа боловч, монголчуудын эртний баатарлаг явдлыг нарийн тодорхой тусгасан ард түмний маш сонирхолтой яруу сайхан үлгэр туульсын нэг гэжээ. Энэ бол монголчуудын уран чадварыг үзүүлэхийн хамт эл тууль үе улиран уламжлагдаж ирэхдээ цаг үеийн шаардлагын дагуу нэлээд өөрчлөгдсөн бололтой. Энэ нь шинэ цагийн цөөн тооны үгс болон шашны зарим нөлөө нэвтрэн орсныг үзэхэд тодорхой байгааг нэгэн адил ажин тэмдэглэжээ.

	Эрдэмтэн Ц. Дамдинсүрэн «Монголын уран зохиолын дээж зуун билэг оршвой» гэдэг номдоо, Жангарын туулийн эхлэлт (оршил магтаал), Дуутхулийн ач, Дуутын хөвүүн Алиа Монхлой, Жангарын түмэн найман мянган улаан зээрд агт хөөсөн бүлгийг оруулж, энэхүү номын удиртгал, тайлбарт Жангарын тухай товч өгүүлжээ.10 Энэ нь манай өргөн олон уншигчдад Жангарын туулийг эх хэлээрээ унших анхны алхам болсон юм. Жангарын туулийг Өвөр монголын өөртөө засах орны ардын хэвлэлийн хорооноос эрхлэн 1953 онд хэвлүүлсэн байна.11 Уг номд проф. Ц. Дамдинсүрэн бичсэн оршилдоо: Жангарын туулийн үзэл санаа урлагийн өвөрмөц байдлыг өгүүлж ялангуяа монгол ардын соёлын үнэт дурсгал болохыг онцлон тэмдэглэж, бас монголын дорнод нутагт Жангарын тууль түгэн дэлгэрч байсан тухай мэдээ баримтыг нэгэн хам дурджээ.12

	Чехословакийн монголч эрдэмтэн доктор Павел Поуха 1959 онд Улаанбаатар хотноо болсон олон улсын монгол хэл бичгийн эрдэмтний анхдугаар их хуралд Жангарын туулийн талаар сонирхолтой нэгэн илтгэл тавьсан билээ.13 Үүнд: Уг туулийг оршил хэсгээс гадна, 12 магтаал бүлэг буюу 67 хэсэг болгон хувааж, тус бүрийн онцлогийг туульд гарч байгаа 104 хүний үйл явдалтай холбон тодорхойлж Жангарын гол санаа нь бүхэлдээ Жангар, Хонгор хоёрын шударга нөхөрлөлийн холбооны тухай дуулал юм гэж үзсэн байна. Үүнчлэн Жангарын туулийн үүсэж хөгжсөн газар орны тухайд ойрадын улс мандан хөгжиж байхдаа Монгол, Төвд, Орос гурван улсын хооронд байсанчлан, Жангарын дотор гарч байгаа баатруудын үйл явдал мөн тэр газар оронд нэгэн адил болж байна. Харин туулийн үүсэл хөгжлийн тухайд гэвэл "XIII зууны эцсээс XVII зууны эхэн хүртэлх хугацаанд буй болсон мэт боловч, чухамдаа XVII зууны үед шийдвэрлэх хэсэг нь бүрэлдэн цогцолж" гэсэн байна.

	Энэ бол Жангарын туулийг нэлээд эрт буюу тухайлбал, XV зуунаас өмнө үүсжээ гэсэн санал юм. Үүнтэй холбогдуулан үзэхэд Б. Содномын дээр дурдсан саналтай үндсэндээ тохирч байгаа нь анхааран үзүүштэй зүйл юм. Тэрчлэн зохиогч «Курмун хаан», «Догшин Хар Кинас», «Бумба» гэх зэрэг үгсийг тайлбарласан бөгөөд үүнээс нэгэн жишээг сонирхуулбал: Бумба (Бумбын оронтой холбогдуулан) гэдэг угтаа бурхан, булш, хөшөө, баримал дүр гэх мэт салаалсан утга бүхий төвд үг гэжээ. Туулийн эхлэл буюу оршил магтаал болон бусад зүйлд шашны нөлөө мэр сэр байгаа нь нэлээд хожмын хэрэг явдал бөгөөд тодотговол монголд бурхны шашин XVII зуунд, өөлдөд ч гэсэн төвөдтэй өргөн харилцаатай болсон Гүш хааны үед шашинд орсон билээ. Гэвч Жангарын тууль үүнээс өмнө монголын хүчирхэг улсыг байгуулах тэр үед үүссэн байх ёстой гэж давтан өгүүлж, дээрх саналаа бүхэлд нь хураангуйлахдаа, Жангарын тууль тал хээрийн феодал ноёдын үед үүссэн ардын туулийн аль ч шаардлагыг хангаж байна гэж дүгнэжээ. Зохиогч үүнээс гадна Жангарын тухай судалгааны хэдэн өгүүлэл бичиж нийтлүүлсэн байна.

	Баатар Баасанговын (1940) шүлэглэн хэвлүүлсэн халимаг Жангарыг тод үсгийн 10 бүлэг Жангартай нийлүүлэн үзэж, бүгд 12 бүлэг болгон Т. Дүгэрсүрэн халимаг хэлнээс монгол хэлнээ шүлгээр буулгасанд Ц. Дамдинсүрэн оршил бичиж, эрхлэн хэвлүүлсэн билээ.14 Энэ нь БНМАУ-д Жангарын туулийг нэлээд дэлгэрэнгүй эхээр нь хэвлэсэн ном бөгөөд түүний оршилд Монгол Ард Улсад Жангарын аль ямар бүлгийг хэдийд, хэнээс, хэн бичиж сурвалжилсан тухай зэрэг чухал мэдээ баримтыг тодорхой дурдсан нь судалгааны талаар нэн сонирхолтой зүйл байв. Харин эл номд Жангарын туулийн шинэ олборуудаас тусган оруулаагүй нь хараахан харамсалтай мэт. Гэвч, Жангарын яруу сайхан шүлэглэлийг ийнхүү эх хэлнээ хэвлүүлсэн дээрх нөхдийн хичээнгүй хөдөлмөр нь манай өргөн олон уншигчид төдийгүй, бас судлан шинжлэх хүмүүст ч гэсэн нэгэн адил шинжилгээний чухал хэрэглэгдэхүүн болсоор байгаа нь маргаангүй.

	Аман зохиол судлагч Г. Ринченсамбуу «Монгол ардын баатарлаг туульс»15 гэдэг номынхоо удиртгал хэсэгт Жангарын судалгааны талаар тоймчлон өгүүлж, зарим сонирхолтой мэдээ сэлт дурдсан байна. Түүнчлэн Д. Цэнд Жангарын 520 жилийн ойд зориулан бичсэн өгүүлэлдээ, Монгол овогтны дунд энэ тууль дэлгэрсэн нь маш өргөн бөгөөд, тухайлан хэлбэл: уудам монгол орны баруун жигүүр болох өөлд, дөрвөд торгууд зэрэг ястны дотор өгүүлэн ярьдаг байхад, зүүн жигүүр болох Матадын говьд халх үлгэрч аялгуулан хуурддаг байна.

	Жангарын тууль феодалын дарлал, шашны бурангуйд нухлагдан дарлагдаж байсан хүн ардынхаа санаа сэтгэлийн цэвэр сайхныг сэргээн эрх чөлөөт амьдралынхан нь тэмцэлд уриа болон хэрэглэгдсээр бидний үед уламжлагдан ирсэн юм гэж өгүүлжээ.16

	Монгол улсын нийтийн номын сангийн гар бичмэлийн хөмрөгт хадгалагдан буй Хэрлэнгийн буриад хошууны Дугар Манжираас 1926 онд С. Данзаны тэмдэглэн бичсэн «Богд Жангарын түүх» гэсэн гар бичмэлийг 1965 онд доктор Б.Ринчен латин галигаар хэвлүүлсэн нь Жангарыг судлах эрдэмтэн мэргэдэд сонирхолтой нэгэн хэрэглэгдэхүүн болж байна.17

	Утга зохиолын багш Т. Дүгэрсүрэн «Жангарын монгол хувилбарын тухай»18 гэсэн судалгааны өгүүлэл бичиж үүндээ монголын баруун зүүн, төв аль ч нутагт Жангар өргөн дэлгэр байсныг дурдаад, хэл зохиолын хүрээлэнгийн Жангарын цуглуулгад буй зарим бүлгүүдийг халимаг Жангартай харьцуулан үзэж монгол, халимагт ярилцдаг Жангарын тууль нь угтаа нэг эхтэй боловч, хожим тус тусдаа дэлгэрсэн өвөрмөц ялгаа бүхий хувилбарууд юм гэж үзсэн байна.

	А. Ш. Кичиков 1967 онд «Монголын судлал»-д бичсэн бяцхан өгүүлэлдээ: Жангар гэдэг үгийн гарлын тухай урьд судалсан эрдэмтдийн саналыг товч өгүүлэн, түрэг хэлний аялгуу ойролцоо зарим үгтэй харьцуулан судалж «Өнчин» гэсэн утгатай үг хэмээн тайлбарлажээ.19 Үүнтэй уялдуулан жич өгүүлэхэд БНМАУ-ын Ховд аймгийн Эрдэнэбүрэн, Архангай аймгийн Өгий нуур, Өлзийт сумдад оршин суудаг өөлд нарын дотор «Би чамдаа жангар», «Миний хүү адуундаа жангар» гэх мэт нэгийг нөгөөтэй жишин харьцуулсан, захирамжлах утга санаа бүхий зүйр үг байдаг нь «жангар» гэсэн үгийн утга гарлыг тайлбарлахад сонирхолтой нэгэн зүйл билээ.20

	1966 онд Говь-Алтай аймгийн Тайшир сумын туульч Өлзийн Думаас сурвалжлан бичсэн «Богд ноён жангар» гэсэн Жангарын нэгэн бүлгийг 1967 онд «Халх ардын тууль» гэдэг номд хэвлүүлсэн болно.21 Үүний нэгэн хувилбарыг Мажар ард улсын монголч эрдэмтэн Л. Бэшэ 1964 онд галигаар хэвлүүлжээ.22

	Жангарын туулийг хэдийгээр 150 гаруй жилийн тэртээгээс бичиж судалж байгаа гэх боловч, чухамдаа түүний үүсэж хөгжсөн өлгий нутагт хайн сурвалжилсан нь төдий л үгүй бөгөөд, төлөв Ижил мөрний хавь оршин сууж байгаа халимагчуудын дотроос сурвалжлан бичиж судалснаар зонхилж байгаа нь уг туулийн судалгааг төгөлдөржүүлэхэд хараахан учир дутагдалтай мэт ажээ. Доктор Б.Ринчен манай ардын туульс гэдэг өгүүлэлдээ: «Манай ардын билиг зүйч нар, монгол туулийн дэлгэрц түгцийн талаар бас урд олон монголч эрдэмтний огт мэдээгүй сонин мэдээ баримт бүртгэл олж, Жангарын туулийг европ зүгийн монголч эрдэмтэн, дан ганц Ижил мөрний халимаг тангачийн дунд буюу баруун ойрд монголын дунд дэлгэрсэн дөрвөн ойрадын тууль гэж үзэж байсан аваас, Жангарын туулийг Монгол ард улсын нутаг дэвсгэрт Архангай, Өвөрхангай, Булган, Хэнтий, Дорнод зэрэг аймгаар бас нэгэн адил хэлэлцдэг сонин сонин хувилбар тууль одоо бидний гарт буй болж, Жангарын туульс, Ар монгол нутагт өргөн дэлгэрч байснаар барахгүй, бас Зөвлөлтийн буриад нутагт хойд Хорийн нутагт мөн Жангарын туулийг хэлэлцдэг байсан баримт буйн дотор Жангар тун ч хөзөрт дуртай тул хамаг юмаа алдаад, морио тавьж хөзөрдөөд, бас алдаад, адаг сүүлд нь биеэ тавьж бас алдаад боол болсон зэргийн сонин явдалтай хувилбар буйг бид мэдэх бөгөөд, Хөгшин луу мэргэн хаан гэдэг халх ардын маш их тууль дотор Жангар бас гардаг байна. Эдгээр баримтат зүйл, монголч олон эрдэмтний урдын мэдээгээр бодон гаргасан зарим дүгнэлтийг өөрчлөх, шинэ мэдээ, сонин сэдэв бүрдүүллээ23 гэжээ. Энэ бүхнээс үзэхэд Жангарын тууль монголын ард түмнээс олон зуун жилийн турш цогцлон буй болгосон алдарт их туульсын нэг болох нь маргаангүй.

	Манай энхрий хайрт намаас ард түмнийхээ бүтээн байгуулсан соёлын үнэт өвийг хайрлан хамгаалах, түүнийг судлан боловсруулах талаар ямагт үлэмжийн их анхаарал тавьсаар ирсэн билээ. Үүний нэг жишээ бол МАХН-ын Төв Хорооноос «Соёлын өвийг хамгаалах тухай" 1956 онд гаргасан 346-р тогтоол юм. Үүнд заахдаа: «Одоогийн шинэ соёлыг хөгжүүлэх зорилтын нэг чухал хэсэг бол монголын эртний соёлын өвийг хааш яаш үзэх, түүнийг устгах, үрэгдүүлэх явдалтай тэмцэх ёстой»24 гэсэн билээ.

	Монголын нууц товчоог судалсан эрдэмтэн Ц. Дамдинсүрэн уг номынхоо оршилд «Нууц товчоо», «Жангар», «Гэсэр» гурвыг монгол ардын хуучин уран зохиолын гурван оргил»25 гэж үнэлсэн бол утга зохиол судлагч С. Лувсанвандан «Гэсэр Жангар хоёр бол уран сэтгэмж давруулан илтгэх аргаар бичигдсэн тус бүрдээ өвөрмөц онцлогтой зохиолууд бөгөөд Грекийн Илиада, Одиссей, Энэтхэгийн Махабхарата, францын Роландын дуулалтай дүйцэх алдарт бүтээлүүд юм.

	Гэсэр, Жангарын туульсын үзэл санаа, үндсэн агуулга нь сайн сайхан, муу муухайг үнэн зөв, худал бурууг ялж гэрэл гэгээ, үнэгэн харанхуйг гийгүүлэх хөдөлмөрчин ардын мөрөөдөл хүслэн юм. Тал газрын соргог цэцгийн сайхан үнэр анхилсан ардын яруу найраг Жангарын туулийг их эрдэмтэн Владимирцов нүүдлийн амьдралын жинхэнэ яруу зургийг гаргасан ёстой монгол үндэсний яруу найраг гэж нэрлээд ард түмний оюун бодол, хүсэл эрмэлзлэгийг гайхамшигтай илэрхийлж тэр цагийн бодит байдал, үнэн амьдралыг туйлын эрмэлзэлд өргөн үзүүлсэн зохиол гэж үзсэн юм»26 гэсэн байна.

	Дээр дурдсан байдлаас үзэхэд Жангарын тууль ямаршуу бүтээл болох нь хэн бүхэнд илэрхий.

	Гэвч үүний зэрэгцээгээр манай ард түмний өгөөмөр их соёлын эрдэнэс болсон Жангарын туулийн талаар үнэн бодит байдлаас гажуу, өнгөц мөчид хандсан үгүйсгэх үзлийн зарим илрэл гарч байсан явдлыг зурвас төдий боловч буруушаан тэмдэглэх ёстой.27 Тэрчлэн иймэрхүү зохисгүй үзэгдэл буриадын зарим эрдэмтдийн дотор ч гэсэн бас цухалзан гарч байв.28

	Б. С. Рюриков Зөвлөлтийн зохиолчдын бүх холбоотын II их хурал дээр тавьсан илтгэлдээ: Зөвлөлт Холбоот улсын олон үндэстний утга зохиолын судлал ба шүүмжлэлд ээдрээтэй шаргуу тэмцэл гарч байлаа. Бид үндэсний үгүйсгэх үзэлтэй тулгарч байв.

	Зарим шүүмжлэгчид өнгөрсөн үеийн урлагийн үнэт эрдэнэсийг феодалын нийгмийн харш урлаг гэдэг нэрийдлээр хайхран үзэхгүй орхиж байлаа. Энэ талаар буриад, монголын ард түмний Гэсэрийн туужийг харш зүйл гэж зарлах байсныг дурдаж болно29 гэжээ.

	Иймд ард түмнийхээ соёлын өв уламжлалыг хааш яаш үзэх буюу түүнийг бүрэлгэн сүйтгэх зэрэг аливаа зохисгүй хэлбэрүүдтэй эрс шийдвэртэй тэмцэж байх нь манай нийт хөдөлмөрчид, ялангуяа оюутан сэхээтэн бүрийн эрхэм чухал үүрэг мөн.

	 

	II Жангарын бичмэл

	 

	Манай ард түмэн эрт дээр цагаас ардын аман зохиолыг сурвалжлан бичиж байв. Үүний нэгэн адил Жангарын туулийг бичиж тэмдэглэж байсан сурвалж мэдээ цөөнгүй билээ. Энэ тухай өгүүлбэл:

	1. Увс аймгийн Түргэн сумын Чүрхийн Намилан, Тэс сумын Энхийн Сүх-Очир, Зүүн говь сумын Бунгайн Тор нарт бичмэл Жангарын тууль байжээ.30

	Тэрчлэн Ховд аймгийн Булган сумын 74 настай Магсарын Пүрэвжалын мэдээлснээр торгуудын ван монголд нүүдэллэн ирэхдээ ачаа тээш хүндэдсэн зэрэг шалтгаанаас арга буюу түүнийг хөнгөлөхийн тулд Байтаг Богдын орчим газар ухаж таван тэмээ ном хийгээд, дээр нь гэрийн хана тавьж, эсгийгээр давхар хамгаалан булсан гэнэ. Өвгөн Пүрэвжалын тодорхой мэдэж байгаагаар түүн дотор тод үсгийн 19 бүлэг бүхий бичмэл Жангар зэрэг бусад сонин чухал ном судар байсан гэнэ.31 Энэ тухай М. Пүрэвжал Шинжлэх ухааны хүрээлэнд нэг бус удаа мэдээлж байсан байна. Ямар ч гэсэн Шинжаанд Жангарын тууль өгүүлэн ярилцдаг байсан нь маргаангүй.32 Үүнээс үзэхэд Жангарын тууль зөвхөн тодоор төдийгүй, бас тод-худмаар хосолж байсан нь сонирхолтой нэгэн зүйл юм.

	2. Говь-Алтай аймгийн Тайшир сумын харьяат агсан Бадаг, мөн Наран сумын харьяат Гонио хэмээх Данзаны гэргий Мөнгөний ахад бичмэл Жангар байсан мэдээ буй. Дээр дурдсан жангарч Мөнгөнөөс сурвалжлан бичсэн «Богд ноён Жангар» гэсэн туулийн эцэст тайлбарласан байдлаас үзвэл: Мөнгөний ах нь Жангарын туулийг ном судраас тогтоон сурсан тул сайн мэддэг байсан гэнэ. Гэтэл 1940 оны үед тэр нас барсаар 10 шахам жил болсон, бас ном судар нь түүний амьд ахуй цагт үерийн усанд урсаж нэгэнт үрэгдсэн байжээ.33 Гэвч, энэ туулийг жангарч Мөнгөн ахаасаа уламжлан сурсан учир тэр бичмэлийн хэрхэн ямар байсан төлөвийг өнөө үед ямар нэгэн хэмжээгээр судлан тоймлох боломжийг бидэнд олгож байна. Энэ тухай жич өгүүлэх тул энд давхардуулан нуршихыг түдгэлзсүгэй.

	Говь-Алтай аймгийн Жаргалан сумын харьяат, 1966 онд Тайшир сумын төвд түр оршин сууж байсан Шийлээн Лувсан өгүүлэхдээ:

	— Би 1960 онд Говь-Алтай аймгийн төвд байсан Тайшир сумын харьяат агсан Бадагаас монгол үсгээр (хулсан үзгээр) бичсэн «Жангарын тууж» гэсэн хоёр хуруу (4 см) орчим зузаан бичмэл судрыг авч уншиж байгаад уул эзэнд нь эгүүлэн өгсөн юм. Тэрхүү Бадаг 1963 онд нас барсан агаад, харин түүний хүү Сэвжиджав гэгч эдүгээ Говь-Алтай аймгийн худаг усны газар жолоочийн ажилтай байгаа гэв.34 Тэрчлэн Засгийн газрын зохион зааварлах хэлтсийн ажилтан В. Бүнчин Говь-Алтай аймагт ажиллаж байхдаа тус аймгийн номын санд монгол үсгийн бичмэл Жангарын тууж байсныг уншсан бөгөөд одоо бодоход Т.Дүгэрсүрэнгийн халимаг хэлнээс монгол хэлэнд хөврүүлж, Ц.Дамдинсүрэнгийн эрхлэн хэвлүүлсэн Жангараас их л өвөрмөц байсан мэт санагдана, гэж ярьсан билээ.35 Мөн Говь-Алтай аймгийн Тайшир сумын туульч Өлзийн Дум Жангарын туулийг бас номоос сурчээ.36

	Эл байдлаас үзэхэд Говь-Алтай аймгийн төв, түүний ойролцоо нутагт Жангарын бичмэл нэлээд байсан нь бидний анхаарлыг гоц татахаар барахгүй, бичмэл Жангарын тууль олдож магадгүй гэсэн итгэл найдварыг төрүүлж байна.

	1967 онд ШУА-ийн хэл зохиолын хүрээлэнгээс Булган, Сэлэнгэ аймгуудад ажилласан ардын аман зохиол, нутгийн аялгуу сурвалжлан судлах шинжилгээний анги, Сэлэнгэ аймгийн Ерөө сум-сангийн аж ахуйн Лувсанданзаны Бадамсүрэнд монгол үсгээр бичсэн Жангарын тууж байсан тухай сурвалжлан судлав.37

	Бадамсүрэн, энэ 1968 онд 72 настай агаад, эл номыг хоёр үе дамжсан гэж барагцаалан бодвол, даруй 100 гаруй жилийн тэртээ байсан хэмээн тоймлон үзэж болох мэт. Мөн сум-сангийн аж ахуйн хоршооны мал туугч Ховд аймгийн харьяат Ширнин ярихдаа:

	— Бид хоршооны мал тууж яваад Ерөөгийн гүүрний тэнд байсан нэгэн хамниган авгайнд очиход, тэднийд бичмэл Жангарын тууль байсныг сонирхон үзсэн юм. Тэр авгай хүүгийн хамт Сүхбаатар хотын чүдэнзний фабрикийн хавьд эдүгээ оршин сууж байгаа гэж ярьсан болно.38 Утга зохиол судлагч Г.Жамсранжав бага байхдаа нутгийн Дамдинжав гэгч буриад айлд байсан монгол үсгээр бичсэн «Жангар» уншиж байсан гэнэ.39

	Мөн тэрчлэн Завхан, Архангай зэрэг аймгуудад Жангарын туулийг амаар өгүүлэн хэлэхээс гадна, бас бичмэлээр байсан тухай сурвалж мэдээ цөөнгүй буй. Үүнд: Завхан аймгийн Булнай сумын харьяат эдүгээ тус аймгийн Тосонцэнгэл хотод оршин сууж байгаа (Олноо хар Намдаг хэмээн алдаршсан) 58 настай өвгөн Намдаг ярихдаа:

	— Миний эцэг Лувсанд «Богд ноён Жангар» гэдэг ном байсан юм. Үүнийг 1930-аад оны үед Архангай аймгийн дарга байсан Гонжоон аваад явсан гэжээ. Мөн аймгийн Хуягт сумын 70 настай Далантайн Сүрэнжав:

	— Намайг 10 орчим настай байхад манай нутгийн яг Намхай гэдэг хүн «Богд ноён Жангар» хэмээх үлгэр аялгуулан хэлдэг байсан. Чухам бичмэл байсныг мэдэхгүй гэжээ. Тэрчлэн Архангай аймгийн Хангай сумын «Ардын зориг» нэгдлийн гишүүн (хуучин Сайн ноён хан аймгийн Далай чойнхор вангийн хошууны тэргүүн баг) 63 настай өөлд угсааны Раднаагийн Лхамсүрэн өгүүлэхдээ:

	— Манай эцэг Раднаагийн авга ах болох Чойжилжавын хүү Сэдбазар, түүний ах Цэндбазар нар «Хан Харангуй», «Жангар»-ын туулийг аялгуулан хэлдэг байсан. Сэдбазарын хүү Бадарч одоо Архангай аймгийн Хайрхан суманд намын хорооны дарга байгаа. Бас 30-аад бүлэг Жангарын бичмэл тууж манай сумын Раднаабазарын Довчинсамбуугийн авга ах Дэндэв тайжийнд, мөн Даринчулуун гүнийд тус тус байсан юм. Дэндэв тайжийнд байсан Жангар яасныг мэдэхгүй, харин Даринчулууныд байсан бичмэл Жангар Архангай аймгийн Хайрхан сумын нэгдлийн дарга байгаа Дэмчигжав, мөн Хангай сумын «Ардын зориг» нэгдлийн ерөнхий ня-бо Ядамсүрэн нарын аль нэгэнд буюу эсвэл Тариат сумын төвд байгаа (нутгийнхан нь бариач Сэрээтэр гэдэг) Сандагсүрэнд байж магадгүй гэсэн байна. Ня-бо Ядамсүрэн ярихдаа:

	— Би 42 настай, 30-аад жилийн өмнө манайхны Чимидбальдар гэдэг хүн «Жангар» гэж нэг ном уншдаг байсан, одоо хэнд байгааг мэдэхгүй Хайрхан сумын дарга байгаа манай ах Дэмчигжавт олон ном буй түүнд ямар бол гэжээ.40 Дээр дурдсантай холбогдуулан хэлэхэд Увс аймагт 30 бүлэг Жангар хэлдэг туульч буй гэсэн мэдээ бас буй.41

	Энэ бол Сэлэнгэ, Дорнод, Завхан, Архангай зэрэг аймгууд буюу монголын төв, дорнодод бичмэл Жангар байсны гэрч баримт юм.

	Энэ бүхнээс үзэхэд монголын өргөн уудам нутагт бичмэл Жангарын тууль түгээмэл байсан бололтой. Тэхдээ хэмжээ бүтцийн хувьд ч гэсэн багагүй гэж хэлж болохоор байна. Гэвч, эдгээр нь бусдын гар дамжин өнөө хүртэл судлал шинжлэлийн хүрээнд орж чадаагүй байгаа нь харамсалтай. Хэдий тийм боловч, соёлынхоо өвийг нандигнан хайрладаг манай ард түмнээс бичмэл Жангарын тууль олдоно гэдэг найдвар бүрэн төгс байна.

	 

	 

	III. Жангарын туулийг сурвалжлан тэмдэглэсэн нь

	 

	БНМАУ-ын Шинжлэх Ухааны Академийн хэл зохиолын хүрээлэнгээс Жангарын туулийг сурвалжлан судлах талаар орон нутагт удаа дараа явуулсан шинжилгээний ажлын үр дүнд судалгааны арвин баялаг хэрэглэгдэхүүнийг хуримтлуулсан билээ.

	Хэвлүүлж байгаа энэхүү бүтээлд тус хүрээлэнгийн ардын аман зохиолын хөмрөг дэх Жангарын цуглуулгад буй Говь-Алтай аймгийн Ө. Дум, Г. Санжаа, Увс аймгийн З.Осор, Ч. Баглай, Г. Самдан, Баянхонгор аймгийн Б. Хомоол, Д. Доосүрэн, Дорноговь аймгийн Д. Найдан, Дорнод аймгийн Э. Лувсанжамц, Н. Дүгэр нарын зэрэг арван тав орчим туульчдийн өгүүлэн хэлсэн Жангарын туульсыг цомтгон оруулав. Эдгээрийн нэлээд хэсгийг уйгуржин монгол үсгээр тэмдэглэн бичсэн ба үүний зарим нь цагийн урсгалд бүдгэрсэн зэрэг шалтгаанаас тэр бүрийг гарган уншихад багагүй бэрхшээл тохиолдов.

	Гэвч, үүнийг эрдэмтэн нөхдийн дэмжлэг туслалцаатайгаар зохих шаардлагын дагуу хийж гүйцэтгэв. Харин хараахан эргэлзээтэй болов уу гэсэн үгийн дараа дан хаалтад асуудлын тэмдэг тавив. Тэрчлэн зарим зүйлийн утгыг бүрэн тодорхой болгох зорилгоор нэмэн оруулсан цөөн тооны үгсийг мөн дөрвөлжин хаалтад хийв.

	Монгол Ард Улсаас сурвалжлан бичсэн Жангарын туульсын хувилбар болон бүлгүүдийн ерөнхий төлөвийг ажиглан үзвэл, хэдийгээр тус бүрдээ өвөрмөц ялгаа бүхий боловч ерөнхийдөө үйл явдал нь ойролцоо байна. Үүнд: Жангарт сүм сувраг буюу орд харш барьж өгч буйгаар үйл явдал нь эхэлж улмаар түүндээ хатан дагинас залан ирж найр хурим, жаргал цэнгэл хийж амар төвшнөөр аж төрөн сууж байхад нь харь холын хортон дайсан довтлон ирж байна. Тэр үед Жангар тэргүүтэй дайчин анд баатрууд арга буюу эх нутгийнхаа төлөө тэмцэл тулалдаанд орж, эсрэг талын этгээдийг ялан дийлж, дахин амар жимэр аж төрөн сууж байгаагаар туулийн товч үйл явдал төгсөж байна. Тэхдээ Жангар өөрөө дайн тулалдаанд шууд орох нь ховор бөгөөд, ихэнхдээ түүний дайчин анд баатрууд, ялангуяа хүчит Улаанхонгор, Бяцхан Бормагнай гэх мэт дотно нөхөд нь ямагт тэргүүлэн байлдана. Харин энэ үед Жангар эх нутагтаа ар тал болон нийт дайн тулалдааны ажлыг оройлон удирдаж байгаа нь олонтой тохиолдож байна. Хэрэв Жангарын урьд явсан баатар цэргүүд дайсан этгээдэд ялагдахад хүрвэл хүчин нэмэгдүүлэх буюу эсвэл шууд өөрөө биечлэн оролцож хамтын хүчээр түүнийг ялан дийлж байгааг өгүүлнэ. Үүнээс үзэхэд Жангар болон түүний анд дайчид бусдын газар нутагт шунахайран довтлох бус, харин эх нутагтаа халдаар ирсэн хар санаат этгээдэд хамтын нэгдмэл хүчээр хатуу цохилт өгч байгаа нь дээрх байдлаас илэрхий. Энэ нь олонх туулийн гол утга санаа буюу тухайлбал, монгол Жангарын өвөрмөц нэгэн онцлог гэвэл зохино. Энэ мэт түгээмэл зүйлүүд туульсын бусад хэсэгт ч нэгэн адил цөөнгүй тохиолдож байна. Энэ тухай зарим нэгэн жишээг дурдвал:

	1. Жангарын орон нутагт харь холоос довтлон ирдэг хорт дайсан нь Хатуу хар хавхан соёо, Хар Зандан хаан, Хинас богд хаан, Хайсан хар Тэвэг, Догшин хар Бүргэд, Эндэр хар Мангас, Илэвч Хар дээрэмчин гэх зэрэг бусдын газар нутгийг булаан дээрэмдэгч хорон санаат ховдог шунахай этгээдүүд юм.

	Эдгээр нь хэдийгээр нэр гуншны хувьд ялгаатай мэт боловч, чухамдаа үйл явдал, үзэл бодлын талаар адил дүрүүд болно.

	2. Эх нутагтаа халдаж ирсэн харь дайсантай Жангарын хүчит Улаанхонгор баатар, Догшин Улаан баатар, Бужуухан Улаанхонгор, Совхи Улаан баатар, Ужуухан Улаанхонгор зэрэг баатрууд Бяцхан бор хүү, Эрийн сайн Бормагнай, Ноён хонгорын хүү Дөнөн хонгор, Гунан хонгор морьтой гурван настай хүү гэх мэт бяцхан хөвүүдийн хамт байлдан ялж, дайсан этгээдийн баруун хацарт Богд ноён Жангарын харьяат гэсэн тамга дардаг нэгэн онцлог буй.

	3. Жангарын хөлөг морь нь аль ч туульд бурхан зээрд буюу цусан зээрд морь гэж байхад, дайн тулалдаанд барьдаг зэр зэвсэг нь түмэн хүний толгойд түүрч үзээгүй, түүхий улаан илд буюу нарийн цагаан жад, шорон хар жад гэж байдаг. Харин Жангарын туульд эрийн гурван наадам болон харваж намнах тухай бараг гарахгүй, гол төлөв хатгах жадлах сургууль шийдвэрлэх үүрэг гүйцэтгэнэ.

	4. Жангар болон түүний анд дайчин баатруудын алдар гуншин бараг адил байна. Харин "Жангар" гэсэн нэрийн тухайд гэвэл "Жангар»42, «Жангарай»43, «Жанрвай»44, «Жунгаар»45, «Жунраа»46 гэх мэт нутаг нутагт харилцан адилгүй нэрлэж байна. Үүнийг хэдий нутаг нутгийн онцлогоос ийнхүү янз бүр нэрлэж байгаа боловч угтаа «Жангар» гэсэн нэгэн нэр буюу түүний хувилбарууд мөн болох нь илэрхий. Энэ тухай нэгэн жишээ дурдвал Баянхонгор аймгийн Бөмбөгөр суманд «Жамба»-ыг «Жунба», «Жадамба»-ыг «Жудамба» гэж «а»-г «у» болгон авиа сэлгэж хэлдэг ёс буй.47

	Энэ мэт авиа сэлгэх, мөн урт эгшиг богино болох, богино эгшиг урт болох зэрэг үзэгдлийг монгол хэлний авиазүйн судлалд нэгэнт тодорхой тайлбарласан тул энэ тухай давтан өгүүлэх шаардлагагүй гэж үзэв.

	Гэвч, дээрх онцлогууд нь Монгол Ард Улсаас сурвалжлан бичсэн Жангарын туульсыг бүхэлдээ нэгэн хувилбар буюу цөм ижил утга санаа бүхий гэсэн хэрэг огт бус, харин түүний зөвхөн адил төстэй зарим зүйлийн жишээ болно. Иймд хэвлүүлэн буй Жангарын дотор «Далай Цайлбар цагаан хааны Алтан Хянуур дагиныг залсан» (жангарч Г. Самдангийн хэлсэн) «Луузан тив хааны Алтан бишгүүртэй байр олсон тухай» (жангарч Ч. Намлингийн хэлсэн) зэрэг шинэ олборуудаас гадна, бас судалгааны талаар маш сонирхолтой бүлэг-хувилбарууд цөөнгүй байгаа нь юуны өмнө Жангарын туулийг тал бүрээс нь өргөн хүрээтэй нягтлан судлах хийгээд, ялангуяа түүний нийт бүтцийн хэмжээг бүрэн гүйцэт тодорхойлоход нэн ач холбогдолтой юм.

	Монгол Жангарын туужуудын хувилбар ба бүлгүүд нь дан ба давхар (угсраа) үйл явдалтай бөгөөд шүлгийн айзам хэмжээ төлөв 3-4 үгээр үеийн тоог тэгшитгэн жигд мөрлөсөн нарийн тогтолцоо бүхий болохоос гадна, ялангуяа баатруудын алдар гуншин, зэвсэг хэрэглэл, хөлөг морь, орд өргөө, хатан дагинасын тухай зэрэг туульсын магтаалчилсан хэллэг нь маш яруу сайхан өгүүлэмжтэй болно. Жишээ нь:

	а) Жангарын хатны магтаал хэсэгт:

	 

	«... Ардаа адуу манах гэрэлтэй

	Өвөртөө үйл оёх гэрэлтэй

	Гэр нэвт гэгээтэй

	Гишүүн улаан хацартай

	Туурга нэвт туяатай

	Тунамал улаан хацартай

	Жимбийн уруултай

	Дуран хар нүдтэй

	Дун цагаан шүдтэй

	Баруун хацарт нь

	Бадмаанямбуугийн үсэг бадарсан

	Зүүн хацарт нь

	Зүйл бүрийн номын үсэг бадарсан

	Хөхөл хүж үнэртсэн

	Мөнх арван зургаан настай

	Абай Гэрэл авхай...»48 гэнэ.

	 

	б) Жангарын хүлэг морины магтаал хэсэгт:

	 

	«... Халь мөнгөн хамартай

	Маль мөнгөн уруултай

	Хаш эрдэнэ соёотой

	Дун бүрээ хамартай

	Дуран авай нүдтэй

	Өргөн арслангийн цээжтэй

	Өрөлбийн ам мэт амтай

	Ган болд туурайтай

	Галзуу зааны тэнхээтэй

	Гур сайхан гуятай

	Зүр сайхан хүзүүтэй

	Согоо сайхан чихтэй

	Чоно сайхан бөгтрөгтэй

	Туулай сайхан зоотой.. »49 

	тийм морь байжээ 

	 

	гэж өгүүлснээс тодорхой.

	Жангарын туульд шашин бурхны холбогдолтой зүйл цөөнгүй байдгийг урьд судалсан эрдэмтэд олонтой тодорхойлсон байдаг. Энэ нь тус улсаас сурвалжлан бичсэн Жангарын туульст ч нэгэн адил үзэгдэж байна. Тухайлбал: З. Осорын хэлсэн туульд Жангарыг-Хар махгалын хувилгаан, Мэхий сайн зурхайчийг-Ямандагийн хувилгаан, Гомбыг-Гомбо гүрийн хувилгаан гэх мэт долоон дошгид болгосон байхад Б. Я. Владимирцовын хэвлүүлсэн (1926) Жангарт: Жангарыг-Ямандагийн гэгээн, Эргүү хар Саврыг-Чойжоогийн гэгээн, Бужуухан Улаан хонгорыг-Жамсрангийн гэгээн, Арван таван толгойтой атигар хар мангасыг-Ядмын гэгээн гэх зэрэг 13 дошгид болгосон байна. Энэ нь сүүлийн үед монгол ардын туульд шашны хорт нөлөөг нэвтрүүлэн, түүгээр дамжуулан хөдөлмөрчин ард түмний оюун санааг хордуулан бузарлах гэсэн шарын шашны бурангуй үзэл суртлын тусгал юм. Гэвч, үүний учир шалтгааныг марксист шинжлэх ухааны үүднээс цаашид улам гүнзгийрүүлэн судлах явдал чухал байна.

	 

	* * *

	 

	Тэрчлэн Жангарыг баядын туульч Бадрахын Дарам, Бор Гэцэл, Өвөрхангай аймгийн Санжийн Онолт, Цэнджавын Дэндэв, Дорнод аймгийн Данзандаржаа, Дамдинжаа, Увс аймгийн Цагаадайн Зодов, Дампилын Лувсан, Хэнтий аймгийн Гонс, Дорноговь аймгийн Бадамсүрэн, Намжил, Зундуй, Баянхонгор аймгийн Дамдины Санж, Зайдаг-Заяат, Дандагайн Содном, Доо, Архангай аймгийн Чойжилжавын Сэдбазар, Чойжилжавын Цэндбазар, Завхан аймгийн Намхай нарын зэрэг манай алдар цуутай үлгэр туульчид өвгөд өтгөсийнхөө өнө эртний үеэс уламжлан өгүүлсээр ирсэн сурвалж мэдээ цөөнгүй бий. Энэ нь манай уудам их орны аль ч өнцөг буланд эрт дээр цагаас алдарт Жангарын тухай үлгэр туулиа аялгуулан дуулж байсны баримт мөн. Ер нь Жангарын тууж нь Монгол овогтны нэгэн ястны хүрээнд бус, нийт Монгол үндэстний дотор өргөн дэлгэр түгэн тарж байсныг «Замбативийн хүйсэд залуу богд Жангар гэгч нэрийг дөчин түмэн хааны нутагт дарагдалгүй, дөчин дөрвөн оронд тууж болов»50 гэсэн туулийн төгсгөл үг тодорхой үзүүлж байна.

	Дээрх байдлаас товч дүгнэвэл: Жангарын тууж нь зөвхөн амаар дэлгэрсэн төдийгүй, бас бичиг дэвтрээр нэгэн адил уламжлагдаж ирсэн асар мөчлөг тууль юм. Иймд Жангарын тухай сурвалж мэдээ болон ялангуяа түүний бичмэл туулийг хайн олж, эрдэм судалгааны хүрээнд оруулах нь манай эрдэмтэн сэхээтэн, идэвхтэн олны эрхэм чухал үүрэг мөн болохыг өгүүлэх юун ажээ.

	 

	* * *

	 

	Энэхүү эмхэтгэлийг эрдэмтэн мэргэдийн судлан толилоход зориулан хэвлэж байгаа тул эх бичгийн дотор гарч байгаа үг өгүүлбэр найруулгын онцлог, баатруудын алдар нэрийг нэгэн мөр болгон засварлан найруулахаас зайлсхийж, хэвээр авсан ба зарим нэг тодорхой бус зүйл дээр чадал чинээний хирээр тайлбар сэлтийг хамтатган үйлдэх зэргээр үндсэн эхийг үл хөндөх зарчмыг аль болохоор баримтлан гүйцэтгэв.

	 

	У. Загдсүрэн

	 

	 


 

	БОГД НОЁН ЖАНГАР

	 

	Тавтай тамба жилэн хааны ач

	Тавтай тахь будан хааны жич

	Үйзэн алдар хааны хүү

	Үеийн үед хорин таван настай

	Богд ноён Жангар

	Үеийн үргэлжид арван зургаан настай

	Авай Гэрэл хатан гэж байв гэнэ.

	Үеийн үед хорин таван настай

	Богд ноён Жангар

	Бурхан зээрд морьтой юмсанжээ.

	Богд ноён Жангар

	Жилдээ гуравхан удаа

	Зарлиг болдог байв гэнэ

	Хуулийг нь барьдаг

	Хуйн хурдан алаг морьтой

	Жийн Жилмэн баавай гэж байж

	Түүний удаа суугч нь

	Үүдэн энт хөх торгон дээлт

	Үүлэн өнгөт хөх бор морьтой

	Үүний дараа суугч нь

	Сагагаараа нарийхан

	Сагалдаргаараа туйванхан

	Салхин тавагт сайн хүрэн морьт

	Үүний удаа суугч нь

	Совхи улаан мэргэн баатар

	Үүний удаа суугч нь

	Хүзүүгээр гүдгэр 

	Хүчин чадал ихтэй

	Хүчит улаан хонгор

	Үүний удаа суугч нь

	Далаараа дардгар

	Далан хүний тэнхээтэй

	Далдгар улаан баатар

	Үүний удаа суугч нь

	Гоё сайхан бошго мөнгөн

	Хүзүү гэгч сууж гэнэ.

	Жилдээ гурван удаа зарлиг болдог

	Богд ноён Жангар нэгэн өдөр

	Арван түмэн адууныхаа

	Алиа шар даргыг

	Дуудаж ир гэжээ

	Тэр ёсоор дуудаад ирэхэд

	Бурхан номын чуулга хийх

	Нэгэн сайхан газар ол! гэсэнд

	Явж нэгэн сайхан газрыг олсон нь

	Норолдон нэрт далайн захад

	Номын хүрээ бүрдэгсэн

	Шаралдан нэрт далайн захад

	Шажны хүрээ бүрдэгсэн

	Бум наран далайн захад

	Бурханы хүрээ бүрдэгсэн

	Төв наран далайн захад

	Төрийн хүрээ бүрдэгсэн

	Хөгшин зандан хөвөөлсөн

	Залуу зандан найган ганхсан

	Нэгэн сайн газар нутаг олоод

	Шав тавих чулуу олдсонгүй учир

	Хэтнийхээ аяганы чинээ

	Алтан ембүүгээр шав тавиад

	[Богд ноён Жангарт] ирж хэлбээс

	Гурван үед дугараагүй

	Хүрэн луучин хэнгэргийг

	Дээр нь долоо, дунд тав

	Доор гурав, бүгд нийлж

	Арван тав чухам сайн

	Цохь гэж цохитол

	Олон албат иргэд нь

	Гурван үе дугараагүй

	Энэ хэнгэрэг юунд дуугарав

	Холоос ирсэн хортон дайсан

	Дарагдахгүй байна уу?

	Ойроос ирсэн айлчин гийчдийн

	Архи дарс нь барагдахгүй

	Байна уу? хэмээн

	Их бага настайг эрхэлсэнгүй

	Эрт орой цагийг хэрэгсэлгүй

	Алд хадаг алдалж

	Дэлэм хадаг дэлэмлэж

	Цугларан ирэв гэнэ.

	Тэгэхэд нь холоос ирсэн

	Хортон дайсан алга

	Ойроос ирсэн айлчин гийчний

	Архи дарс алга байна.

	Бурхан номын чуулга болох

	Нэгэн сайхан газар нутгийг олов

	Маргаашийн өөд нарнаар

	Өргөөшөө дөрвөн сансрыг түшүүлсэн

	Өндрөөрөө сэнсэн цагаан үүлэнд тулган

	Наян шүрэн баганатай

	Мана сүүжин дэвсгэртэй

	Зүйдэлгүй мөнгөөр дээвэр тавиад

	Зүсээгүй алтаар нуруу тавиад

	Гоёмсог алтаар угалзлаад

	Торгомсог алтаар хошмоглоод

	Чандмань маанийг алдалгүй тавиад

	Ерэн жилийн газраас

	Жирэлзэн харагдах

	Ийм суваргыг барь гэж гэнэ.

	Энэ суваргыг барьж

	Ихэс ноёд, ахас дүү нар

	Гурван жилийн

	Найр наадам хийж суутал

	Совхи улаан мэргэн баатар

	Гаднаас гайтай юм

	Холоос хортой юм

	Магадгүй гэж сууж гэнэ.

	Гэтэл хөх торгон дээлтэй

	Хар морьтой хүн ирэв гэнэ

	Тэр гурвалжин сууж

	Гучин хүнийг өнгөрүүлж

	Дөрвөлжин сууж

	Дөчин хүнийг өнгөрүүлж гэнэ.

	Түүнтэй дуугарах хүн олдсонгүй

	Хүзүүгээр гүдгэр

	Хүчин чадал ихтэй

	Хүчит улаан хонгор асууж гэнэ

	Хэт нутаг хаана байна?

	Хэрэг зориг хэнд вэ? гэхэд

	Хэт нутаг Хар зандан хааных

	Хэрэг зориг энд байна гээд

	Улам улам хэлээд

	Ухалзан ухалзан суугаад

	Дахин дахин хэлээд

	Давшлан давшлан суугаад байв гэнэ

	Бас ачаа бараа ачихад

	[Хүч] тэнхээтэйгээр нь

	Хүзүүгээр гүдгэр

	Хүчин чадал ихтэй

	Хүчит улаан баатрыг чинь авч явна.

	Авай Гэрэл хатны

	Хундага түшүүлэхэд

	Гоё сайхнаар нь

	Гошого мөнгөн хүзүүг

	Авах гэж явна.

	Ул туруу сайтайгаар нь

	Бурхан зээрд морийг чинь

	Авч явна гэхэд

	Хүзүүгээр гүдгэр

	Хүчин чадал ихтэй

	Хүчит Улаан хонгор

	Өвөр дээр нь алгадаж

	Өлөн гэдсийг нь гоожуулж

	Ар дээр нь алгадаж

	Ам хамраар нь гэдсийг нь гоожуулаад

	Гурван жилийн найр наадмаа

	Гүйцээн хийж [дуусгаад]

	Болзоотын бор толгой дээр

	Алаг махаа идэлцэж

	Улаан цайгаа уялцъя! гэж

	Хэлээд явуулж гэнэ.

	Үүнээс хойш Совхи улаан баатар

	Нэгэн өдөр аль нь дийлэх бол гэж

	Нэгэн сайхан совьж (?) гэнэ

	Эмэ (?) хар илдээ авчирвал

	Манай хааных дийлэх бололтой гэж гэнэ

	Эмэ (?) хар илдээ авчрахаар

	Арван түмэн адууныхаа

	Алиа шар дарга нь

	Далаараа давдгар

	Далан хүний тэнхээтэй

	Далдгар улаан баатартайгаа

	Явж үзвээс

	Энтэй уулыг дэрлэсэн

	Тэртээ уулыг тийрсэн

	Хэвтэж байв гэнэ.

	Хар алтан хуйг нь хайрласангүй

	Хад чулуун дээгүүр

	Хангир янгир чирч явав гэнэ.

	Явсаар Болзоотын бор толгой дээр ирж

	Бул хар чулуу, цахир цагаан чулуу

	Хоёр болчхоод хэвтэж байтал

	Гурван зуун буман цэрэг

	Гурван давхар бүсэлж гэнэ.

	Тэгэхлээр  нь дайн юм уу даа гээд

	Далайсан чинь

	Далан хүний толгой авч гэнэ

	Дахиад нэг далайсан чинь

	Алга болохыг нь үзэв гэнэ.

	 

	* * *

	 

	Туулийн эцэст: Богд ноён Жангар хэмээх үлгэрийн дайн байлдааны тухай төгсөв. Дахин 12 удаа байлддаг бөгөөд түүнийг хэлэхийг огт мартсан хэмээмүй. Үүнийг Говь-Алтай аймгийн Наран сумын 6-р багийн ард Гонио Данзан хэмээх хүний эхнэр Мөнгөн хэмээгч нэртэй 50 орчим настай хүн хэлсэн болно. Үүнийг [1940-өөд оны үед] 7-р сарын 10-ны өдөр гэрт нь бичиж авлаа. Та нарын таних Т. Дүгэрсүрэн.

	 

	Жич, энэхүү үлгэрийн дотор гарах зүйл бүрийн гайхамшигт уран хошин үгнүүдийг мартсанаас үлгэрийг ярихад хөдөлгөөнүүд нь авцалдахгүй болсон бололтой. Иймээс анх бичихэд маш хүнд байсан. Гэвч өөрөөр нь сайтар засуулсан болой. Тэхдээ тэр нөхөрт олон дахин уншиж үзүүлээд, одоо болох уу? Засвар байна уу? хэмээн лавлан асууж бичсэнийг би өөрөө батлан тэмдэглэнэ хэмээхийн гадна 15-6 (1925-1926) оны үес буюу нугалааны цагаар үлгэр ярих явдлыг цаазтай хэмээдэг байснаас ба нялх бага насандаа тогтоосон болохоор огт хэрэггүйд тооцож, мартаж устгасан байна. Үүний жинхэнэ гарал болох нь халх (?) хүн бололтой хэмээмүй. Өөрөө юу ч мэдэхгүй бүдүүлэг хүн бололтой. Үүний ах нь энэ үлгэрийг судар тууж номоос цээжлэн тогтоосон учир сайн мэддэг байжээ. Тэр бол нас барсаар бараг арав шахам жил болжээ. Түүний тэр ном судар нь үүнээс 8 жилийн урьд орон гэрийн хамт үерийн аймшигт гэнэтийн усанд авхуулан үрэгдсэн гэнэ. Гэвч энэ хүний бие тэр жилийн дараа хонь малд явж байхад үерийн усанд үрэгдсэнгүй, хад чулууны завсар усны урсгалаар ирж хавчуулагдаад байхыг нь үзсэн боловч огт хэрэггүй, үлгэр тууль бол балрын төрөл хэмээн хоцрогдсон ард бүдүүлгээр ойлгож үл авсан тул одоо бараг тэмдэггүй үрэгджээ. Үүнээс гадна эрхбиш хэлмээр нэг зүйл эдүгээ надад байна. Илтгэвээс, Говь-Алтай аймгийн Тайшир ба Түмэн хэмээх хоёр суманд хоёр Дамдинсүрэн буй гэнэ. Тэр хоёрыг [Жангар] мэддэг хэмээн нутгийн зарим ардууд хэлсэн болой. Ерөөс Жангарын тухай тусган сурвалжлан явбаас олдож болох төлөвтэй байна гэж н. Дугарсүрэн тусгай тайлбарласан тул яг хэвээр буулгав.

	 


 

	 

	БОГД ЖАНГАР ХААН

	 

	(Үлгэр)

	 

	Үйзэн алдар хааны үр

	Насан алдар хааны хүү

	Наран алдар хааны зээ болох

	Үеийн бяцхан ноён

	Богд Жангар хаан

	Тоогүй олон албаттай

	Тоймгүй олон цэрэгтэй

	Толгойтой үенээсээ олон баатартай

	Буурлын удам бум хүрсэн адуутай

	Хөндий дүүрэн хөх борлог хоньтой

	Хангайгаар дүүрэн хар борлог сарлагтай

	Таван мянган заан шар аттай

	Хүзүүнд нь хүрэл мөнгөн хүзүүвч!

	Шатаж байхыг үзээд

	Хамаг олон баатар нь

	Богд ноён Жангар хаандаа!

	Тэр хааныхыг би сөнөөе! би сөнөөе! гэж

	Зэрэг зэрэг давшилцгааж байхыг үзээд

	Богд ноён Жангар хаан

	Маш ихээр баярлаж

	Далан таван галзуу баатраа

	Давшин хашхирахад тал бүрээс нь

	Олон баатрууд нь үсрэлдэн цавчиж

	Түүний дунд Хүчит Улаан Хонгор баатар нь

	Ай! гэж цавчиж арван хоёр

	Буман цэргийн толгойг авч

	Дай! гэж хашхиран цавчихдаа

	Далан хоёр буман цэргийн толгойг

	Даширт нь тас цавчин өнхрүүлэв.

	Дахиад цавчих гэсэн нь

	Цэрэг барагдсан байхыг үзэж

	Хар Зандан хааны хүзүү дэх

	Хүрэл мөнгөн дугтуйнаас нь

	Оосорлон авч дөрөөвчлөн чирээд

	Болзоотын бор толгой дээр гаргаад

	Ар гол руу нь арван тав цохисонд

	Өчгөө хэлж дүүрээгүй

	Улаан гол нь тасран үхжээ.

	Хар Зандан хааны үлдсэн цэргийг

	Хурган хааны хүү Хачир Хүчгэн

	Эргүү багахан Сунрай баатар гэгч

	Бүгдийг сөнөөн хядаж баржээ.

	Түүний хойно дайнгүй болж

	Дарагдсаны эцэс сүүлд

	Богд ноён Жангар хаан

	Хамаг олон баатраа аваад

	Орон нутагтаа буцжээ.

	Тэсгэлгүй Гомбо баатрыг

	Богд ноён Жангар хаан

	Хар Зандан хааны

	Хамаг олон албатаас

	Үлдсэнийг хаман цуглуулж

	Аваад ир! хэмээн орхив.

	Тэр баатар өдрийн жаран дөрвөн

	Гүүг хагачин идээд гүйцжээ (?)

	Тэр баатар ная хоног суугаад

	Өлгийтэй хүүхэд, үлдсэн олон албатыг

	Бүгдийг нь цуглуулж аваад

	Хааны өмнө ирээд

	Аюулт дайсныг дарлаа гэж

	Жаран хоногийн жаргал хийгээд

	Наян хоногийн найр хийгээд

	Амар сайхан жаргажээ.

	 


ЖАНГАРЫН НЭГЭН БҮЛЭГ

	 

	(Ханхагийн хар соёог байлдаж дарсан бүлэг)

	 

	Тахь будан хааны хүү

	Тавт Замбал зулын гэрэл

	Үеийн багахан богд ноён 

	Жангар хаан

	Найман хөлтэй

	Начин арслан зандан ширээтэй

	Гучин хоёр баатартай

	Бурхан зээрд морьтой

	Наян алд нарийн цагаан жадтай

	Долоон зүгийн хүчтэний толгойг

	Дуурайлган цохин хийсэн

	Донтон болд улаан илдтэй

	Гучин хоёр баатрыг

	Идэр лууны дуугаар

	Уриа өгч цуглуулав.

	Баруун мөрний эхэн дээр

	Бужиг улаан хонгор гэдэг

	Дөчин есөн эзэн дамжсан

	Дөвчний сайн хөх халзан

	Морьтой гэж гайхуулан суужээ.

	Түүний доод талд:

	Өөлдөөр өнхөртөл хэлдэг

	Монголоор мундартал хэлдэг

	Тангадаар тахартал хэлдэг

	Хар хадыг хагартал хэлдэг

	Хар хүйсийг нь (?) урагдтал хэлдэг

	Энэ хааны хэргийг

	Тэвнийн сүвэгчнээс хазгай хийвэл

	Урд зүгийн ах Шар мангаст

	Өргөл хийгээд бэлэг бариарай гэж

	Ам шүд алдан гайхуулан суудаг

	... гэж Будан баатар гэнэ.

	Зүүн мөрний эхэн дээр

	Хул хааны хүү

	Хачир хүчгэн Гомбо гэж

	Дамба юлдэн хөх торгон дээлтэй

	Данхайсан хар морьтой гэж

	Гайхуулан сууж гэнэ.

	Богд ноён Жангар хаан

	Гэв гэнэт миний

	Гучин хоёр баатар дотор

	Баруун хойд зүгт суудаг

	Хавхагийн хар соёотой очиж дайтах

	Сайн баатар хэн бэ? гэж асуужээ.

	Гучин хоёр баатар нь

	Айгаад оготнын нүх

	Уужуу юу? цухал уу? гэж

	Орох гарах газраа

	Олж ядан байжээ.

	Найман хөлтэй

	Начин арслан зандан ширээгээ

	Нажигнатал тачигнатал алгадаж

	Дахин даруй нэг асуужээ.

	Бужиг Улаан хонгор гэдэг

	Бурхан зээрд морио

	Наян алд

	Нарийн цагаан жадтайгаа хайрлавал

	Би явъя! хэмээн

	Зүүн өвдөг дээрээ тавьж

	Зүүн хацрыг нь илбэн таалж,

	Баруун өвдөг дээрээ тавьж

	Баруун хацрыг нь илбэн таалж

	Манжин бүргэд хоншоороороо

	Малигар улаан хацрыг нь

	Нэгэн хоёр үнэрлэн суужээ.

	Чиний дөчин есөн эзэн дамжсан

	Дөвчин хөх халзан [мориор] чинь

	Би ойр зуур хөл хийж байя!

	Чамд бурхан зээрд морио

	Наян алд

	Нарийн цагаан жадтайгаа өгье! гэж

	[Богд ноён Жангарын хэлэхэд]

	Бужиг улаан хонгор

	Баруун хойд зүгт мордон явжээ.

	Гурван хоногийн газар явж байтал

	Гурван настай,

	Гунан хонгор морьтой хүү уулзжээ.

	За! хүү чи

	Хаачиж яваа вэ? гэж асуухад

	Манай Богд ноён Жангар хааныхаас

	Нэгэн сайн эр явж

	Хавхагийн хар соёотой

	Дайтах юм гэнэ билээ.

	Түүнийг даган явж

	Дайтах гэж явна.

	Тэр баатар мэдээ чимээ

	Байна уу? гэж асуужээ.

	Тэр явах баатар чинь

	Бужиг Улаан Хонгор гэдэг

	Би явж байна.

	Дүү минь чи явж чадахгүй

	Харийн газар

	Халуун сайхан элэг чинь

	Эмтрээд үхдэг юм.

	Хахир их говийг туулахад

	Морины чинь дөрвөн туурай

	Эргээд үхдэг юм.

	Мах чинь махжаагүй

	Яс чинь ясжаагүй

	Шил чинь шилжээгүй

	Чам шиг хүү чадахгүй юм гэхэд

	Эр хүн зорьсноо буцвал

	Элэг нь хатаж үхдэг

	Нимгэн биед чинь жийрэг болно

	Зузаан биед чинь нөхөөс болно гээд

	Хоёулаа [хамт] явжээ.

	Арцат зандан уулын

	Ар орой дээр гарч

	Ариун сангаа тавьж

	Алив муу явдлаа арилгаж

	Бурхны сан тавьж

	Бузар түйтгэрээ арилгаж

	Гэсэрийн сан тавьж

	Гэг барцдаа арилгаж

	Буруу харж уйлж

	Зөв харан инээн суужээ.

	Бужиг [Улаан] Хонгор

	Ах та юунд

	Буруу зөв харж

	Инээж уйлж сууна вэ?

	Хариулж болдог үгүй

	Богд ноён Жангар хааны

	Зарлиг бол халдаж болдоггүй

	Хар хавхан соёо бол гэж

	Шинжин харж мэджээ,

	Долоон живаа цэрэг тойрсон

	Хаагуур ч орох зайгүй

	Хүрэл мөнгөн цонхтой

	Хүрэл мөнгөн хүзүүвчтэй

	Унтаж харагджээ.

	Хүрэл мөнгөн цонхоор нь

	Ганцхан бор богширго

	Нисэн орох зайтай

	Анги юм орох зайгүй

	Унтаж байх нь харагджээ.

	Миний дүү ахынхаа

	Бурхан зээрд [морийг]

	Маргааш өглөөний улаан нарнаар

	Ахтайгаа уулзуулахыг мэдээрэй гэж хэлэв.

	Бор тарлан харцага болон нисэж

	Долоон живаа цэргийн захад

	Бор богширго болон буув.

	Хүрэл мөнгөн цонхоор нь нисэн оржээ.

	Долоон зүгийн хүчтэний толгойг

	Дуурайлган давтан цохисон

	Донтон болд улаан илдээрээ

	Хүрэл мөнгөн хүзүүвчийг нь

	Дал ная цавчаад даасангүй

	Даруй тэр гэнэт сэрж

	Мэдээд [түүнийг] хөөжээ.

	Долоон живаа цэргийг нь

	Наян алд

	Нарийн цагаан жадаараа харвасан нь

	Найман сарын газрыг

	Гарган онгойлгожээ.

	Гэнэт харсан чинь

	Бурхан зээрдийг нь хөтлөөд

	Гурван настай

	Гунан улаан зогсож байжээ.

	Бурхан зээрд дээрээ мордож

	Буруу зөвгүй хядан байжээ.

	Гурван настай

	Гунан хонгор морьтой

	Жаахан дүүгээ нэг харсанд

	Ардаа орсныг

	Ардаа хадсан тариа мэт

	Өвөртөө орсныг

	Өвөртөө хадсан тариа мэт

	Хядан байжээ.

	Дахин нэг харсан чинь

	Хахир их говийг туулаад

	Морины нь дөрвөн туурай

	Эргээд үхсэнийг [харжээ]

	[Тэгээд] хүний газар

	Мориныхоо ясыг хаяхгүй гэж

	Найман чөмгийг нь баглаж үүрээд

	Хядаж [явахыг] харжээ.

	Дахин даруй нэг харвал

	Харийн газар яваад

	Халуун сайхан элгээ хаяхгүй гэж

	Боож өвөртлөөд үхжээ.

	Арцат зандан уулын оройд

	Зугтааж нисэн гарчээ.

	Бурхан зээрд морь нь

	Нэг их янцгаажээ

	Чи унага дааганаасаа аваад

	Өнөө болтол нэг ч

	Янцгааж үзээгүй [байтал]

	Өнөөдөр юу гэж

	Янцгаав хэмээн асуужээ.

	Чамайг сайн эр гэтэл

	Муу эр шиг

	Муу эр гэтэл

	Сайн эр шиг

	Ухаантай байх гэхэд

	Ухаан үгүй юм шиг

	Миний дөрвөн туурайг

	Шагайн хараач чи гэжээ.

	Гэтэл дөрвөн туурайнаас нь дээш

	Есөн иртний үзүүр

	Дүүрсэн байхыг [үзэв гэнэ]

	Донтон болд улаан илдээрээ

	Хусан хаяж харамсахдаа

	Нэгэн их хашхирчээ.

	Богд ноён Жангар хаан

	Явсан баатрынхаа хойноос

	Өдөр бүр нэгэн баатар явуулж

	Харуул харуулан чимээ чагнуулдаг байжээ.

	Тэр өдөр Хачир Хүчгэн Гомбо

	Данхайсан хар морио унаж явжээ.

	Гэтэл баруун хойд зүгт

	Нэгэн их дуугарав гэнэ.

	Сайн эрийн дуу буй заа

	Манай бужиг Улаан Хонгорын

	Дуу лав байх хэмээн

	Бушуухан нисэх мэт ирж

	Жангар хаанд айлтгав гэнэ.

	Гучин нэгэн баатраа дагуулж

	Шудран мордож нисэв гэнэ.

	Хавхагийн хар соёо

	Цаанаас нь ирсэн тул

	Хоёулаа уулзаж гэнэ.

	Гэтэл Богд ноён Жангарыг

	Тархинаас нь аваад

	Тавхайг нь хүртэл цавчжээ.

	Сэлмээ сугалж авснаас

	Нэлээд хойно шарх нь эдгэрчээ.

	Хавхагийн хар соёог

	Богд ноён Жангар хаан

	Оройноос нь ул хүртэл цавчжээ.

	Сэлмээ сугалж амжаагүй байхад

	Шарх нь бүтэж байв гэнэ.

	Тугийнхаа дэргэд болоод

	Тэгж байгаа юм уу?

	Жаахан зугтааж гэнэ.

	Хойноос нь хүрч ирэн

	Бужиг Улаан Хонгор

	Наян алд нарийн цагаан

	Жадандаа хатгаж аваад

	Толгой дээрээ эргүүлэн явжээ.

	Чамайг ална гэгч энэ дээ гэхэд

	Чамд алагдаж байгаа боловч

	Чиний толгой дээр

	Гарна гэгч энэ дээ гэжээ.

	Түүнийг дуулахын сацуу

	Хар зул хааны хүү

	Хачир Хүчгэн Гомбо

	Даваан чинээ тахь лүнтэв бүүрэгтэй

	Эмээлийнхээ бүүргэн дээр

	Хүрэн улаан голыг нь

	Тас нитгэрэн алж

	Буцан ирэв гэнэ.

	Хавхагийн хар соёог дарсан

	Бужиг Улаан Хонгор гэгч

	Жамсран биеэрээ байж гээд

	Амарсайхан жаргажээ. 

	 

	 


НОЁН ЖАНРВАЙ ХААН

	 

	Үеийн үед Ноён Жанрвай хаан гэж байжээ. Өдөртөө гурав зарлиг болдог, өөр дуу гардаггүй юм байжээ. Нэг өдөр адуучийн алиа шар даргаа дуудаж гэнэ. Адуучийн алиа шар дарга агсан шарга азаргаа унаж иржээ. Хошуу хотол, аймаг гүрэн нутаглах сайн нутаг байна уу? олж ир гэжээ.

	Адуучийн алиа шар даргад сайн нутаг олдсонгүй гэнэ. Гэтэл нэг өдөр уулын орой дээр гарсан нь гадаад далайн тэртээ биед их сайхан нутаг харагджээ. Очсон нь өөдөө харж өрнөн дэлгэрсэн, залуу зандан захалж ургасан, хөгшин зандан хөвөөлж ургасан ийм сайхан нутаг байжээ. Тээг хар хавтаганаасаа алтан ембүү гаргаж шав тавиад хүрч иржээ.

	Ноён Жанрвай хаандаа: Гадаад далайн тэртээ залуу зандан захалсан, хөгшин зандан хөвөөлсөн өөдөө харж өрнөн дэлгэрсэн нутаг байна гэж айлтгажээ.

	— Чи аймаг гүрэн цуглуул гэхэд тэр чинь арай надад ахдуу ажил шиг байна. Анги хүн явуул гэжээ. Манай гурван жил дуу гараагүй хүрэн луучин хэнгэргийн дээр долоо, дунд гурав дор нь тав, арван тав дахин аргагүй сайхан дэлдчих гэжээ. Дээр долоо, дунд гурав, дор нь тав аргагүй сайхан арван тав цохисонд хотол хошуу нь манай хааны гурван жил дуугараагүй хүрэн луучин хэнгэрэг өнөөдөр дуугарлаа. Юу болов гээд цөм цуглан иржээ. Хотол хошуу, аймаг гүрний улсдаа:

	— Гадаад далайн тэртээ, залуу зандан захалсан, хөгшин зандан хөвөөлсөн, өөдөө харж өрнөн дэлгэрсэн сайхан нутаг байна гэнээ. Найранжавын найман живаа баатар, дондонжавын долоон живаа баатар, Учихын Улаан Галзуу баатар нар ахалж сүм суварга босго, очиж нутаглана гэж явуулжээ. Тэр газар баатрууд нь сүм суварга босгоод, арав хоног дахиад ар тийшээ эргэж харвал яралзан цайлалзаж байх сүм суварга болжээ.

	Ноён Жанрвай хаанаа залаад жар хоногийн жаргал, ная хоногийн найр хийхээр зурмын хар зуухаа татаж, зуун жил сувайрсан гүүгээ алаад байтал гурвалжин завилж гучин хүн өнгөрөөсөөр, дөрвөлжин завилж дөчин хүн өнгөрөөсөөр нэг хүн иржээ. Өнөөхтэй уулзах хүн найранжавын найман живаа баатар, дондонжавын долоон живаа баатар дотор алга байж гэнэ. Тэгээд Учихын Улаан Галзуу баатар очиж,

	— Хэт нутаг хаана вэ, хэрэг зориг хэндэв. Хаанаас хаашаа явна гэж асуужээ.

	— Зах газар нутаглан суудаг залуу зандан хааны зараагаар явж байгаа хатуу хар Хавхан соёо гэдэг. Ноён Жанрвай хааныг алж, албат хошууг нь авах гэж яваа гэжээ. Зах газраар нутагладаг, Залуу зандан хааны [хар хавхан соёо] чи задардаг газраа задар! Манайх жаран хоногийн жаргал, наян хоногийн найраа хийчхээд болзоотын бор толгой дээр уулзъя гэжээ. Тэгээд Ноён Жанрвай хаанд Учихын Улаан Галзуу баатар очжээ.

	— Надад ануу хар илдээн өгвөл тэр дайсныг дармаар байна гэжээ. Тэхээр Ануу хар илдээ даалгүй нутагт орхисон гэжээ. Түүнийг адуучийн алиа шар дарга авчир гэж тушаажээ. Гурван жил сувайрсан гунжигч ингээр мордож нисээд очсон нь ануу хар илд нь тэр уулыг өшиглөсөн, энэтээ уулыг арласан хэвтэж байна гэнэ. Үүрээд явах гэсэн нь даасангүй. Алтан гууг нь хайрлалгүй, хатуу хайрган дундуур хар няр чирээд иржээ.

	Учихын Улаан Галзуу баатар ануу хар илдийг аваад болзоотын бор толгой дээр хүрэн чулуу, улаан чулуу хоёр болоод хэвтжээ. Гэтэл Учихын улаан Галзуу баатрыг Хатуу Хар Хавхан соёогийн цэрэг гурван давхар бүслээд авчээ. Босоод дай гэж нэг далайгаад дахин нэг далайсан нь үгүй хоосон болоод, Хатуу Хар Хавхан соёо ганцаараа хоцорчээ.

	Номхон морины чинь ногт, догшин морины чинь чөдөр, үүдний чинь манаа, үнсний чинь гаргуул болъё гэж гуйжээ. Үүднийхээ боол хийжээ. Гэтэл Хатуу Хар Хавхан соёо үхсэн цэргээ сэхээж аваад дахин байлджээ. Тэхээр нь Учихын Улаан Галзуу баатар, Ноён Жанрвай хаан, Та бурхан зээрд морио өгвөл дайсныг даръя гэжээ. Бурхан зээрдийг унаад ануу хар илдээ зүүгээд очиж явтал, Боролжий хааны хүү Бормагнай гэдэг танай Бурхан зээрдийн жолоо түшиж, дайсанд оръё гэж иржээ. Тэр ёсоор дайнд орж, өөдөө харж өтгөн арвайн шилбэ шиг хядаад, уруу харж унасан арвайн шилбэ шиг хядаад байсан нь Учихын Улаан Галзуу баатар олон хүний цусанд согтоод унажээ. Хатуу Хар Хавхан соёо морьтой биетэй нь наян хасгаас тэлүүрдээд хаяжээ. Ноён Жанрвай хаан дагир зээрд азаргаа унаад морь, баатар хоёроо эрж явжээ. Нэг айлын гадаа чагнасан нь эмгэн өвгөн хоёрын хүүхэн аав ээждээ,

	— Энд сайн морь, сайн эр хоёр байна гэжээ. Тэхээр нь эх нь хир зэргийн ямар эр байна гэж гэнэ. Эцэг нь яаж байна гэж асуухад хүүхэн,

	— Наян хасаг тэрэгнээс тэлүүрдээд улайсгасан улаан гадсаар улаан сугаар нь хатгаад байхад ёо гэх өвчингүй, ёох гэх зовлонгүй морь хүн хоёр байна гэжээ. Үүнийг сонсоод,

	— Аа! миний морь баатар хоёр лав тэр мөн гэж бодоод Ноён Жанрвай ордондоо очжээ. Тэгсэн нь Хатуу Хар Хавхан соёо нисээд иржээ. Ноён Жанрвай хааныг барьж авч ардаа авч тавьж алтан хачиг шиг наалдуулж, өвөртөө авч хаяж өнчин хачиг шиг наалдуулж Ноён Жанрвай хаан юу хайгүй дор нь орох болжээ. Тэхээр Ноён Жанрвай хааны тэнгэрийн ах Цас чихэр:

	— Чи чихэр цагаан чулуугаар тэвэг өшиглөх чинь ч гайгүй. Цаана чинь нусгай жур дүүг чинь сүйдэлж байна гэжээ. Цас чихэр ах нь нум сумаа аваад өлийвөл өлийсөн чигээр нь гудайвал гудайсан чигээр нь гээд харважээ. Гэтэл Хатуу Хар Хавхан соёо зальтын зам буужайна. Галтын гал буужайна гээд өөдөө хараад уруугаа хартал шилээр нь сум нь ороод газарт хадчихжээ. Ноён Жанрвай хаан ахын сумыг үзэж таниад уйлж сууж байтал ах нь сумаа аваад нисээд тэнгэртээ гарчээ. Тэхээр нь Боролжий хааны хүү Бормагнай,

	— Учихын Улаан Галзуу баатар, бурхан зээрд морь хоёр мөн юм бол наян хасгаа хэмх өшиглөөд гараад ир! Би бор харцага болоод аваад явна гээд бор бялзуухай болон нисээд байжээ. Тэр хоёр наян хасаг тэргээ хамх цохиод гараад ирсэн нь Боролжий хааны хүү Бормагнай бор харцага болоод шүүрээд явжээ. Тэгээд дайснаа дарж, зах газраар нутагтай Залуу Зандан хааны хүү Хатуу Хар Хавхан соёогийн адал мал, авгай хүүхдийг авахаар явжээ. Хатуу Хар Хавхан соёогийн авгайг гурван баатар булаалджээ. Тэгээд ноён Жанрвай хаанд өхөөр болжээ. Тэгсэн чинь Учихын Улаан Галзуу баатрын хүрэн илд нэгэн өдөр сугараад унажээ. Хэд сугарч хэдэн хүний хүзүүнд хүрсэн юм. Одоо хэний хүзүүнд хүрэх юм бол гэсэнд Ноён Жанрвай хааны авхайн гэдсийг хага яраад хаячихжээ.

	Гэтэл гэдэс дотроос нь нэг хүүхэд гарч Ноён Жанрвай хааныг барьж аваад Ноён Жанрвай хааныг ардаа авч алтан хачиг шиг наалдуулж, өвөртөө авч өнчин хачиг шиг наалдаад хариугүй дийлэгдэх гэхээр нь Учихын Улаан Галзуу баатар цустайд нь байтгаа цулбууртайд нь дийлдэггүй юм гээд бариад авчээ. Дарж аваад наян хасаг тэрэгнээс тэлүүрдээд улаан төмөр гадас улайтгаад уушги зүрх рүү нь шаагаад байсан нь ёо гэх өвчингүй ёолох зовлонгүй байгаад байжээ. Үхэр хөөрөг тосгож байгаад хөөрөгдчихжээ. Өнөө хүү арван сараа гүйцээсэн бол аавынхаа турууг хатаах хүү дээ гээд ширэм болоод хайлаад уначихжээ. Ноён Жанрвай хааных зурмын хар зуухаа татаж зуун жил сувайрсан гүүгээ алж наян жилийн найр, жаран жилийн жаргал хийгээд жаргадаг нь тэр билээ.

	 


ҮЙЗЭН АЛДАР ХААНЫ ХҮҮ 
ҮЕИЙН ЖААХАН ЖУНРАА НОЁН

	 

	Үйзэн алдар хааны хүү

	Үеийн жаахан Жунраа ноён

	Тоотой долоон живаа баатартай

	Долоон живаа баатраас томилогдсон

	Долоон сайн баатартай юмсанжээ.

	Бум далай, бурман далай

	Сүн далай, гүн далай

	Ийм дөрвөн далайтай байжээ.

	Би юуны төлөө

	«Дөрвөн сайхан далайтай билээ.

	Нэгэн сайхан сүм дуган

	Байгуулъя гэж бодоод

	Нэг дуугарч гэнэ.

	Хоёр дуугарч гэнэ.

	Хэн ч дуугарсангүй гэнэ.

	Гурав дахь дээр нь

	Ужихын Улаанхонгор баатар

	Гэгч нь тэгье гэж хэлжээ.

	Хэлхээ ч үгүй хийсэн

	Хилэн дөрвөн дугантай

	Цоолоо ч үгүй хийсэн

	Цоохор дөрвөн дугантай

	Баруун тал дээр нь

	Бар арслан хоёрыг

	Барилдуулан сийлсэн

	Зүүн тал дээр нь

	Зүр согоо хоёрыг

	Зөрөлцүүлэн сийлсэн

	Ар хоёр тал дээр нь

	Аргал угалз хоёрыг

	Араалдуулан сийлсэн

	Урд тал дээр нь

	Тас хангарди хоёрыг

	Тааруулан сийлж хийсэн

	Ийм нэгэн сайхан

	Сүм-хийд байгуулжээ.

	Түмэтийн хааны

	Наран дагина гэдэг

	Авхайг авах юмсан

	Яаж авах билээ гэж

	Нэг хэлж, дуугарсангүй гэнэ.

	Хоёр хэлж, дуугарсангүй гэнэ.

	Гурав хэлэх дээр нь

	Ужихын Улаанхонгор баатар

	Тэгье гэж дуугарч гэнэ.

	Яаж явах билээ

	Унадаг унаа юу вэ?

	Иддэг хоол юу вэ?

	Түмэтийн хааныд очиход

	Өдтэй шувуу яваад

	Өд нь сугараад хүрдэггүй

	Өлгийтэй хүүхэд яваад

	Өтлөөд хүрдэггүй гэжээ.

	Өмсдөг хувцас нь ямар вэ?

	Унадаг унаа аль вэ?

	Иддэг хоол нь ямар гэжээ.

	Гуу жалгыг уруудан гишгэдэг

	Уужим жалгыг хөндлөн гишгэдэг

	Хавцал жалгыг харайж гишгэдэг

	Үе болгондоо эргүүлэгтэй

	Үе болгондоо үсэгтэй

	Уулын чинээ биетэй

	Бурхан зээрд морио барин өгчээ.

	Хөтлийн чинээн зайтай

	Хөх мөнгөн эмээлээн тохож

	Далан хүн даадаггүй

	Данхар хар тэвшээрээн

	Дүүрэн мах чанаж

	Далан хүн даадаггүй

	Далай гангар шаазангаараа

	Дан айраг хийж

	Далан иргийн нэхийгээр

	Дайж зүйж хийсэн

	Даа цагаан дээлээ авч өгч

	Далан шарын зоогоор зоолж хийсэн

	Данхар хар гутлаа авч өгч

	Далан хүн даадаггүй

	Данхир шар нум сумаа авч өгч

	Түмэн хүний ясанд түүртдэггүй

	Түүхийн улаан жадаан авч өгч

	Буман хүний ясанд бутарч үзээгүй

	Бунтан улаан жадаан авч өгч

	Явах цаг болж гэнэ.

	Нэг их далайд боогдож

	Дээшээ өгсөж яваад

	Дээд үзүүрий нь олдоггүй

	Доошоо уруудаж яваад

	Доод үзүүрий нь олдоггүй

	Дуу гаргалгүй суужайтал

	Чи юуны төлөө

	Үйзэн алдар хааны хүү

	Долоон зуун баатрын

	Дундаас товойж гарсан

	Далан баатрын ахлаач

	Ужихын Улаанхонгор баатар билээ

	Надаас асуухаа яагаав гэж

	Бурхан зээрд морь нь

	Барьж яваа зэр зэвсэг

	Юу билээ? гэж асуухад нь

	Харав гэсэн үг болов уу? гээд

	Далан хүн даадаггүй

	Данхир шар нумаа

	Өглөөний улаан нарнаар татаад

	Үдшийн улаан нарнаар тавивал

	Далай хойш урагшаа

	Хоёр гурван саахалтад

	Хуурай болчихсон байв гэнэ.

	Цаашаа гараад явтал

	Элгэн улаан хад байжээ.

	Өгсөж гурван жил

	Уруудаж гурван жил

	Яваад дээд доод

	Үзүүрийг нь олсонгүй гэнэ.

	Мориноосоо асуухад нь

	Бурхан зээрд морин

	Барьж яваа багаж

	Зэвсэг чинь юу вэ? гэхэд

	Далан хүн даадаггүй

	Данхир шар нумаа

	Өглөөний улаан нарнаар татаад

	Үдшийн улаан нарнаар тавивал

	Хад хойш урагшаа

	Хоёр гурван саахалтад

	Хонь чулуудах юмгүй болжээ.

	Цааш нь явж байтал

	Шивэр бургасанд боогдож

	Өгсөж гурван жил

	Уруудаж гурван жил

	Яваад дээд доод

	Үзүүрийг нь олсонгүй тул

	Мориноосоо асуув гэнэ.

	Бурхан зээрд морь нь

	Барьж яваа багаж

	Зэвсэг чинь юу билээ гэж

	Далан хүн даадаггүй

	Данхир шар нумаа

	Өглөөний улаан нарнаар татаад

	Үдшийн улаан нарнаар тавьжээ.

	Хойшоо урагшаа саахалтад

	Хонь чулуудах юмгүй болгоод хаячихжээ.

	Цаашаа бас явж байтал

	Үүлтэй тэнгэр шиг

	Өндөр юманд хаагджээ.

	Харваад байсан нь болдоггүй гэнэ.

	Түмэн хүний ясанд түүрдэггүй

	Түүхий улаан жадаа авч

	Буман хүний ясанд

	Бутарч үзээгүй

	Бунтан улаан жадаа авч

	Мангасын гэдсийг хага татжээ.

	Яасан сайн хүн бэ? гээд

	Өөлд урианхай хойшоо цувж

	Цахар солоон урагшаа цувжээ.

	Цаашаа явж байтал

	Нэгэн их тал дотор

	Оосор бүчгүй

	Ордон цагаан өргөө байжээ.

	Далан хүн даадаггүй

	Данхир шар нумаа

	Оосор бүч ч үгүй

	Ордон цагаан өргөөн

	Дээр нь аваад тавивал

	Дайвалзаад даасангүй гэнэ.

	Ийм ч өргөө болдоо гээд

	Эмээлийнхээ бүүргэнээс өлгөөд

	Ороод очиж гэнэ.

	Гурван хатан сууж байжээ.

	Нэг талын эхэнд

	Гурван сандал байж

	Хамгийн дээд талд

	Алтан сандал байв.

	Түүний доод талд

	Мөнгөн сандал байв.

	Хамгийн доод талд

	Хар төмөр сандал байв.

	Алтан сандал дээр нь

	Сандайлбал яйраад унажээ.

	Дээд хатны царай

	Нэг муухай болж гэнэ.

	Мөнгөн сандал дээр нь

	Сандайлбал няр хийгээд унажээ.

	Дунд хатны царай

	Нэг муухай болж гэнэ.

	Хар төмөр сандал дээр нь

	Сандайлаад суувал хамх даржээ.

	Доод хатны царай

	Нэг муухай болж гэнэ.

	Ийм ч сандал бол гээд

	Хоймор нь сөхрөөд суусан нь

	Хонь хурга услам

	Нуур шалбааг гарчээ.

	Тэхээр нь босгоны чинь

	Боол болъё гэж хэлээд

	Утаагүй улаан галаа түлж

	Уургүй улаан цайгаа чанан өгч

	Тэгээд цаашаа явж байсан нь

	Аргалчин чавганц дайралдаж гэнэ.

	Түмэтийн хааных хаа байна

	Тэдний Наран дагина авхай

	Хаанаа байдаг юм бэ? гэхэд

	Ийм сайхан морьтой

	Зэр зэвсэгтэй эр байтал

	Адгийн муу аргалчин надаас

	Авах сайн дагинаа

	Асуудаг нь юу билээ гэжээ.

	Тэхээр нь элгэнд нь

	Жадаа тулгаж асуувал

	Энэ далайг тойрч гарах

	Арга тун үгүй билээ.

	Түмэтийн хааных гэдэг

	Далайн тэртээ байна.

	Тэр хааных чинь

	Гадуураа цахар цэрэг бүсэлсэн

	Дундуураа өөлд цэрэг бүсэлсэн

	Дотуураа солоон цэрэг бүсэлсэн

	Наран дагина авхай нь

	Гадуураа хар төмөр байшинтай

	Дундуураа мөнгөн байшинтай

	Дотуураа алтан байшинтай

	Ийм гурван давхар

	Байшинд байдаг юм даа гэжээ.

	Далайн захад очоод

	Үнэн худлыг үзье гээд

	Хуруугаа дүрээд үзсэн нь

	Таван хурууны нь мах

	Шувтраад ойчиж гэнэ.

	Алд шар хадгаа гаргаж

	Амгай зуузайнаас нь зүүж

	Бурхан зээрд мориноосоо асуужээ.

	Чи ч хавчихаараа хавч

	Би ч харайхаараа харайя гэв.

	Бурхан зээрд морины нь

	Хойд хөлийн өрөөсөн туруу

	Хорон далайд хүрч

	Хар туруу нь мултран унан байж гараад

	Үүр шөнийн дундуур

	Цагаан өвсийг цахилзуулахгүй

	Бүдүүн өвсийг бөхөлзүүлэхгүй

	Нарийн өвсийг нахилзуулахгүй

	Мяраасаар хүрч очжээ.

	Жадаараа байшинг нь эвдээд

	Үүр шөнийн заагаар

	Цагаан өвсийг цахилзуулахгүй

	Бүдүүн өвсийг бөхөлзүүлэхгүй

	Нарийн өвсийг нахилзуулахгүй

	Түмэтийн хааны Наран дагина

	Авхайгаа аваад л

	Гурван жилийн газрыг

	Гурван сараар товчлоод

	Гурван сарын газрыг

	Гурван өдрөөр товчлон ирээд

	Жаран жилийн жаргал хийж

	Айтай доргиотой, найртай наадамтай харагдана,

	Хааны нутгийн захаас гурван цавчуурын газар

	Алтан Хянуурын дагинын

	Орд харш харагдав гэнэ.

	Нарийн өвсний толгойг нахилзуултал тэшүүлээд

	Бүдүүн өвсний толгойг бөхийтөл тэшүүлээд

	Наран гарахыг тэмцэн одов.

	Алтан Хянуурын охины гадаа

	Усан зээрд хөлгийг хад мэт хантарч

	Хайрцаг мэт тушаад орж ирэв.

	Айлгүй амрыг айлтгаад

	Алдалгүй мэндийг мэдээд суув.

	Алтан Хянуурын охиноос

	Аав ээжийн чинь нэр хэн бэ?

	Алдар биеийн чинь нэр хэн бэ? гэв.

	Би барууны баруун хойд

	Талыг эзлэнхэн төрсөн

	Бам их эцэс тал нутагтай

	Үхтэлээ үл ханан, цавчилдан ханадаг

	Өнхөртлөө үзүүрлэн цавчилдан ханадаг

	Үйзэн далай хааны хөвүүн

	Үеийн ноён өндөр Жангар гэдэг би билээ.

	Өмнө наран гарах зүгт

	Далай Цайлбар хааны

	Алтан Хянуурын охин чамайг аваачих

	Цаг түүх тулсан, тэгээд ирлээ

	Ай, намайг авах гэсэн

	Тэнхээт хөвүүн Төмөр Тэвэг

	Арван зүгийн арван баатар

	Хорин зүгийн хорин баатар гарч ирсэн

	Найр наадам, атаа маргаа

	Хийж байдаг гэлээ л

	Аль дийлсэн чинь

	Авдаг юм байх гэтэл

	Далай Цайлбар цагаан хаан гэнэт

	Наян найман эвхлэгтэй

	Нарийхан цагаан дурангаа авч

	Алтан шар ордны дээр гарч

	Алтан Хянуурын охины зүг дурандаад

	Сайн хөлгийн тоос гарч

	Сайн эрийн туурай сонсогдлоо гэж

	Хэний хөвүүн хэн ирсэн вэ?

	Манайд морилж цай зоогло гэж явуулав.

	Гурван баатар ирж

	Үеийн ноён өндөр Жангарын

	Сүр жавхланд дарагдаж

	Баруун зүүн багцад унав.

	Нэгэн хааны гурван баатар

	Нэгэн ганц хүүгийн сүрд дарагдан

	Унадаг хаашаа баатрууд вэ? Гэж

	Хамба торгон дээлийн

	Хар булган нударгаар

	Халив халив цохив.

	Цохиход босож ирэв.

	Манай хаан найр наадамд

	Морилж ирэгтүн гэв гэж

	Дөнгөж, дангаж хэлээд буцав.

	Усан зээрд мориноосоо сурав.

	Би эхнэр хүүхэд хүн

	Айлын хурим найрын ёсонд

	Явж үзээгүй, одоо яадаг билээ? гэжээ.

	Миний цулбуурын үзүүрээс

	Гурав зажлаад

	Хүний морин сайн юмнаас

	Уяатай байж гэнэ.

	Сумаа шааж орхиод ор

	Муу юмнаас уяатай байж гэнэ

	Сайн юмнаас уяад ор

	Намайг ямар янз байхыг гурав алхаад

	Ардаа хараад ор гэж хэлэв.

	Далай Цайлбар цагаан хааны гадаа

	Огторгуйн ориг цагаан үүлийг

	Санваагаараа салав салав цохисон

	Хошуут цагаан нүх малтаж

	Хойд цагаан гуу гаргасан

	Үүлэн хөх морин

	Дагуу далан дөрвөн үндэстэй

	Шургуу найман бичиртэй

	Тэгш зандан модноос

	Атан тэмээтэй хүн

	Арай хүрэн тайлах алс цохин

	Гүйхэн хөвөрш уясан байв.

	Хажууд нь усан зээрд хөлгийг

	Авч ирээд зогсооход

	Үүлэн хөх морин

	Хушуугаараа өндөрдөөд

	Хомоороо өргөдөөд байна

	Миний олмыг минь есөн тохой саагаад

	Хазаарын өмнө бүчийг

	Есөн тохой саагаад орхи

	Гурав эвшээгээд гурав шилгээгээд байхдаа

	Үүлэн хөх мориноос өргөдөөд

	Хушуугаараа өндөрдөв гэнээ.

	Сумаа шааж уячхаад

	Гурав алхаад харвал

	Усан зээрд морь нь

	Өндөр зандан модноос

	Уяатай байхыг үзэв.

	Ороод иртэл

	Далай Цайлбар цагаан хааныд

	Арван зүгийн арван баатар

	Хорин зүгийн хорин баатраас эхлэн

	Тэнхээт хөвүүн Төмөр Тэвэг хүртэл

	Үеийн ноён Жангарын

	Сүр жавхланд дарагдаад

	Уруу өөдгүй найгалдан сууна.

	Түүн дотроос Далай Цайлбар цагаан хаан

	Алдар нэр алс зоригийг нь асуув.

	Би барууны баруун хойд

	Зүгийг эзлэнхэн төрсөн

	Бам их эцэс тал нутагтай

	Тавхай тавхайн ач

	Тавчил бумбын ач

	Үхтэлээ үл ханан, цавчилдан ханадаг

	Өнхөртлөө үзүүрлэн цавчилдан ханадаг

	Үйзэн далай хааны хөвүүн

	Үеийн ноён өндөр Жангар

	Хаан гэдэг би байна.

	Чихэр далай, ширмэн далай

	Буз далай, бурман далай

	Энэ дөрвөн далайн

	Төв дундаас ургасан

	Хиндган цагаан уул өвөлжөөтэй

	Сүй ширмэн намаржаатай

	Дан их, далай их

	Давхар мянган зуслантай билээ.

	Өмнө наран гарах зүгт

	Далай Цайлбар цагаан хааны

	Алтан Хянуурын дагиныг залах

	Зайгүй цаг завсаргүй

	Үес тулсан гэжээ.

	Эхийн гэдсэнд өндгөн битүү байхад

	Туйварчин хүрэн морьтой

	Эрийн сайн алтан сум гэдэг хүнээр

	Хонины дэлүү чинээ

	Шижир алт бариулж

	Танай хүүхэн би хоёр

	Сүй авалцсан билээ гэжээ.

	Гэтэл Далай Цайлбар цагаан хаан

	Миний ганц охин буй

	Арван зүгийн арван баатар

	Хорин зүгийн хорин баатар

	Тэнхээт хөвүүн Төмөр Тэвэг

	Тэргүүтэй архи дарсаа буулгасан

	Атаа маргаагаа хийх гэж байна

	Аль дийлсэн нь авах юм биз

	Морины толгойн чинээ

	Молор цагаан эрдэнийг бариад

	Атаа маргаа гэдэг хүний

	Нэгэн болоод оржээ.

	За! Уралдаа тавих хэрэг болов.

	Тэнхээт хөвүүн Төмөр Тэвэг

	Нутаг өөд явав.

	Хий цоохор, хуй цоохор

	Хоёр морио аваад

	Есөн голтой илбэч эмийг

	Бас авалцаад ирэв

	Далай Цайлбар цагаан хааны

	Гурван зуун шаргал

	Цагаан агт явав.

	Үеийн ноён өндөр Жангарын

	Усан зээрд хөлгийг

	Унах хүмүүн үгүй болов.

	Гэтэл Алтан Хянуурын охины

	Аяга шавгыг арчсан

	Нэгэн хүүхэн байсныг

	Усан зээрд морийг унаж өг гээд

	Өөрийн алтан шарга морийг

	Хань болгоод явуулав.

	Уралдаан тавих газрыг булаалдав.

	Далай Цайлбар цагаан хаан

	Нэгэн сарын газар уралдана гэв.

	Үеийн ноён өндөр Жангар хэлэв.

	Би тийм газраас уралдахгүй

	Манай тэндэх хурга хонины бариа байна

	Нар эргээд үдэлдэг

	Болзоотын бор булхан буй

	Түүн дээр бадам лянхуа цэцэг байдаг

	Аль түрүүн ирсэн нь

	Түүнийг баруун гартаа

	Барьж ирдэг гэв.

	Атаа маргаа хийсэн хүний

	Нэгэн чи болохлоор

	Тэхээс биш яах вэ гэжээ.

	Түүний ёсоор явав.

	Болзоотын бор нуруунд хүрч

	Бадам лянхуа цэцгийг

	Тэнхээт хөвүүн Төмөр Тэвэгийн

	Үүлэн хөхийг унасан хөвүүн бариад одов.

	Нэгэн сарын газар гарч

	Есөн голтой илбэч цагаан эм аваад одов.

	Батганын чинээ бараа гаргаад

	Товчийн чинээ тоос гаргаад одов.

	Усан зээрд хөлөг халдаггүй бие нь халаад

	Дэвтдэггүй бие нь дэвтээд

	Бүргэд шувуу мэт бүгшээд

	Харцага шувуу мэт хагшаад

	Дуутай тэнгэрийн доогуур

	Довон газрын дээгүүр

	Илэвч цагаан эм гүйцээд ирэв

	Зөвөөр нь зэргэлж ирэн

	Баруун гарт нь байсан

	Бадам лянхуа цэцгийг

	Барин сугалан авав.

	Усан зээрд хөлөг

	Илэвч цагаан эмийн

	Олон яс, хатан яс

	Хоёрыг хамх өшиглөв.

	Бөгс, чээж хийв

	Хөндий чээж нь дагаж уралдаад

	Нэгэн сарын газар ороод ирэв

	Дахин аман хүзүү, хатан хүзүү

	Хоёроор нь тас өшиглөв.

	Хувхай толгой нь дагаж уралдаад

	Нэгэн сарын газар ирээд

	Гол минь тасарсан боловч

	Хэл минь тасраагүй

	Чамд нэг гурван ганс тамхи

	Нэгэн удаа өгч болох

	Байгаа гэж хэлээд хоцров.

	Усан зээрд хөлөг

	Ард явсан хөлгүүдээс

	Гурван сарын түрүүнд гарав.

	Тэхэд Далай Цайлбар цагаан хааны

	Баруун хойд зүгт гал шаттал

	Улаан ухаа тоос татдаг

	Миний үүлэн хөхийн тоос

	Байлгүй яах вэ гэж

	Тэнхээт хөвүүн Төмөр Тэвэг

	Алтан амгаалжтай мөнгөн уургатай

	Уул уулын толгой хэсэн

	Уургалах гэж гүйж байна.

	Үеийн ноён Богд Жангар

	Танай өмнө зүгт

	Миний усан зээрдээс анги

	Ямар ийм морь байх вэ гэсэн

	Алтан уургатай мөнгөн цаламтай байж байтал

	Усан зээрд хөлөг хүрээд ирэв.

	Алтан уурга мөнгөн цалмаараа

	Аман хүзүү хатан хүзүүгээр нь

	Цаламдаж аваад зогсоов

	Нэг наадам миний болов уу? гэж

	Тэгсэн болов гэж гэнэ.

	Одоо сур харвах хэрэг болж

	За, яаж харвадаг юм бэ гэжээ.

	Энэ уулын орой дээрээс

	Тэр уулын оройд харван

	Үет цагаан өвсийг авхуулаад

	Үнэгэн сүүжний нүхээр оруулаад

	Алтан тэвнийн сүвээр оруулаад

	Мөнгөн тэвнийн сүвээр гаргаад

	Огторгуйд байсан улаан утсыг тас цохиулан

	Хонь үхрийн махыг

	Шорд өлгөх юмгүй хийгээд

	Хонь хонины чинээн

	Гурвалжин цагаан чулууг

	Хэтэнд хийх юмгүй хийгээд

	Тэр уулын орой дээр

	Түймэр шатаана гэжээ.

	Тэнхээт хөвүүн Төмөр Тэвэг харвалаа.

	Хонь үхрийн маханд хүрээд

	Гуйван унаж хэвтэв.

	Үеийн ноён Богд Жангар харвав

	Үет цагаан өвсийг авхуулаад

	Үнэгэн сүүжний нүхээр оруулаад

	Алтан тэвнийн сүвээр оруулаад

	Мөнгөн тэвнийн сүвээр гаргаад

	Огторгуйд байсан улаан утсыг тас цохиулаад

	Хонь үхрийн махыг

	Шорд өлгөх юмгүй хийгээд

	Гунан хонины чинээ

	Гурвалжин цагаан чулууг

	Хэтэнд хийх юмгүй хийгээд

	Тэр уулын орой дээр

	Түймэр шатаагаад өгөв.

	Хоёр мөрий миний болов уу

	Гэсэн чинь болов гэжээ.

	Хоёр мөрий дийлж

	Найр тарах цаг болов

	Далай Цайлбар цагаан хаан

	Адал малаа гурав хуваасны

	Нэгэн хувийг өгч гэнэ.

	Алт мөнгөө гурав хуваасныг

	Нэгэн хувийг өгч гэнэ

	Алтан дагинаа явуулав.

	Үхсэн Жангарын хүүр дээр ирэв

	Алтан Хянуурыи охиныг

	Үхсэн ноён өндөр Жангараа

	Амьдруулна уу? Үхүүлнэ үү?

	Чи мэднэ гээд

	Толгойт хааны Толбогой охин

	Хоёр суганаасаа алтан жигүүр ургуулаад

	Толгойт хааны зүг

	Халин давхиад явчхав

	Нөгөө гурван охин

	Чи энэ хүнээ амьдруулбал амьдруул

	Үхүүлбэл үхүүл, хэрэв амьдардаг бол

	Бид гурвыг замдаа

	Дайрч авах гэсэн билээ.

	Бид харьж юмаа бэлдье гэж

	Баруун хойд зүгийг тэмцэн нисэв.

	Алтан Хянуурын охин

	Ганцаар хоцорч аргаан бараад

	Газрын ангархайгаар гүйн явж

	Илбэч гэдэг нэртэй

	Их хар дээрэмчний

	Баруун хананд өлгөөтэй байсан

	Гунан хар хайнагийн эврийг авчраад

	Өндөр ноён Жангарын

	Өнөө хамраар гүйлгэвэл

	Айхавтар удаан унтав гэж

	Аг хийгээд босжээ.

	Унтсан явдалгүй, үхсэн явдал гэжээ.

	Алтан Хянуурын охиноос

	Дээр өнгөрсөн түүхийг

	Тоочоод гарав гэлээ.

	Түүн дээрээс эр алддаг

	Эрэг нурдаг гэж байж дээ

	Над руу харагсад үхдэг

	Нар руу харагсад хатдаг

	Эс билүү гээд

	Аглагын арван хар дээрэмчний

	Үрийг нь тасалж, үндсийг нь хийсгэж

	Болох байх гэж нэг хашхиртал

	Мянган лууны дуугаар хашхираад

	Аглагын арван хар дээрэмчин

	Талын таван хар дээрэмчний

	Ар нутгийг нь уултай нь

	Устай, ойтой, модтой нь

	Жаран алд соронзон ган болд

	Илдээрээ багалзуур хүртэл нь өлгөж аваад

	Хорон шар далайн ёроол руу

	Тэр чигт нь дүрчихжээ.

	Алтан Хянуурын охиныг дагуулж аваад

	Нөгөө гурван хатныхаар дайраад

	Атаа маргаан, найр наадмаа аваад

	Гурван охиноо авчээ.

	Ар нутагтаа ирээд

	Гурван Бормагнай тайждаа

	Гурван охиноо нэг нэгээр нь өгч

	Өөрөө Алтан Хянуурын охинтойгоо

	Зайгүй жаргаж, завсаргүй холбож

	Нэгэн бүлэг болоод

	Ийн суун жаргав.

	 


 

	 

	ЖАНГАРЫН НЭГЭН БҮЛЭГ

	 

	(Наран доорх нарийн улаан баатрыг байлдаж дарсан бүлэг)

	 

	Шихэр далай, шилт далай

	Бурам далай, буцах далай

	Дөрвөн далайн төв дунд

	Гэндэйн цагаан уул өвөлжөөтэй

	Цой ширмэн хаваржаатай

	Дан их, дахин их

	Давхар мянган зуслантай

	Найгаад суудаг

	Найман живаа баатар

	Найрлаад суудаг

	Наян живаа баатар

	Донж зуугийн

	Долоон живаа баатар

	Шарай гол зүгийн

	Наян живаа баатар

	Үхтэлээ үл ханадаг

	Үгүйртлээ үзэлдэн цавчилдан

	Үл ханадаг

	Үйзэн алдар хааны хөвүүн

	Тавчил бумбын ач

	Үеийн ноён Жангар

	Үүлэн хөх торгон дээлтэй

	Үүлэн хөх морьтой

	Ертөнцийн сайн

	Алтан тэвнийн сүв мэт

	Заргыг шүүдэг Мигмаан ноён

	Дал мөрөөрөө дардгар

	Дархан Ширгийн ач

	Хүзүү сээрээрээ барилдангуй

	Хөрхөг Ширгийн ач

	Жижэй Жилмэн баавай

	Хурдан хул морьтой сууж байжээ.

	Хайсан цоохор морьтой

	Хатир хүчгэн Гомбо

	Сагагаараа уяхан

	Сагалдаргаараа нарийхан

	Сайн хөргийн халзан хөх морьтой

	Михий сайн зурхайч

	Бурхан зээрд морьтой

	Бужуухан улаан хонгор

	Далан жин наян ван

	Үйлийн үрийн

	Хар ташуур барьсан

	Хүнд хар гартай

	Эргүү хар Савар

	Буудан хааны хөвүүн

	Бормагнай Бөх

	Нэгэн өглөө унтаж босоод

	Найрлан суудаг

	Наян живаа баатар

	Донч зуугийн

	Долоон живаа баатар

	Шарай гол зүгийн

	Наян живаа баатраа цуглуулж ирж

	Арцат товхон хангайн

	Аль уужим гэсэн тохойд

	Жилийн газраас жилийж харагддаг

	Сүм байгуулж өгөх

	Нэгэн сайн баатар хэн байна? гэхэд

	Нэгээхэн ч хүн дуугарсангүй гэнэ.

	Гурвантай зарлиг болоход нь

	Луу мэт нужигнаж

	Цахилгаан мэт буулгаж

	Могой мэт тоглож

	Дошгин хилэнгээр хилэгнэн

	Сагагаараа уяхан

	Сагалдаргаараа нарийхан

	Сайн хөргийн халзан хөх морьтой

	Михий сайн зурхайч

	Би байна гээд

	Хийлэнгээ тайлж өгөөрэй гэжээ.

	Барчин бүргэд хоншоороороо шүүрэн аваад

	Малиа мэтээр атирч

	Баруун хацар дээр нь

	Хас тамга дарж

	Найрлан суудаг

	Наян живаа баатар дотор

	Дуутайхан Хонгор

	Донч зуугийн

	Долоон живаа баатар дотор

	Дуутайхан Хонгор

	Найгаад суудаг

	Наян живаа баатар дотор

	Дуутайхан Хонгор

	Шарай гол зүгийн

	Наян живаа баатар дотор

	Дуутайхан хонгор гэж магтаад

	Арцаг товхон хангайн

	Уужим гэсэн тохой дотор

	Жилийн газраас жилийж харагддаг

	Нэгэн сүм байгуулах газрыг

	Шинжилдэг гээд явав гэнэ.

	Туяг зандан

	Туямаг зандан

	Үрэг зандан

	Ийм гурван зандан авчраад

	Нарийхан үзүүрээс нь эхлэн

	Бүдүүн үзүүр хүртэл шудраад

	Бүдүүн үзүүрээс нь эхлэн

	Нарийн үзүүр хүртэл шудраад

	Сүм байгуулав гэнэ.

	Дөрвөн зүгийн дөрвөн чулуу

	Авч ирж зүрхийг нь тавив51

	Таван зүгийн таван чулуу

	Авчирч бөөрийг нь тавив52

	Тэгээд жилийн газраас жилийж харагдах

	Нэгэн сүмийг байгуулав

	Богд ноён Жангар

	Сүмийн аравнай очиж өргө! гэж

	Михий сайн зурхайчдаа хэлэв.

	Найрлан суудаг

	Найман живаа баатар

	Донж зуугийн

	Долоон живаа баатар

	Шарай гол зүгийн

	Наян живаа баатар

	Очиж сүмийн аравнай өргөв.

	Бурхан зээрд морины цулбуурыг

	Буудан хааны хөвүүн

	Бормагнай Бөх түшив.

	Найрын ихэд ная хонов

	Жаргалын ихэд жар хонож

	Жаран хоногийн сүүл болов

	Хатан нь гадаалж гарав гэнэ

	Буудан хааны хөвүүн

	Бормагнай Бөх

	Ар бие минь хур бороонд автав

	Өвөр бие минь нар салхинд өгрөв.

	Найрын ихэд ная хонож

	Жаргалын ихэд

	Жаран хоногийн сүүл болтол

	Цулбуур түшив гэхэд

	Бурхан зээрд морийг тавьж

	Бормагнай Бөхийг оруулж ирэв.

	Далан хүн даадаггүй

	Далай цагаан шаазангаар

	Далан хоёр айраг хийж өгөхөд

	Мэдээ ч үгүй залгин

	Мэнтэлзтэл суув гэнэ.

	Дарсны хурцаас дав дээр

	Далан хоёр хийж өгөв.

	Чимээ ч үгүй залгиад

	Чингилзтэл суув гэнэ.

	Богд ноён Жангар

	Хайстын хар Тэвэглий

	Өмнө зүгт ирсэн байна

	Үүнийг яаж дарах вэ? гэхэд

	Бурхан зээрд морьтой

	Бужуухан улаан хонгор

	Би дарна гэж

	Булаацалдан хэлэв гэнэ.

	Далан жин наян ван

	Дампуу нэртэй хааны хөвүүн

	Үйлийн үрийн хар ташуур барьсан

	Хүнд хар гарт эргүү хар Савартай

	Хамт дарна гэж булаадалдан одов.

	Баруун хойт зүгээс нь

	Далан жин, наян ван

	Дампуу нэртэй хааны хөвүүн

	Үйлийн үрийн хар ташуур барьсан

	Хүнд хар гарт эргүү хар Савар

	Далан давхар шилэн байшинг

	Хамх цохив

	Далан давхар төмөр байшинг

	Хамх цохив

	Далан давхар хүрэл байшинг

	Хамх цохив

	Хайстын хар Тэвэглийг

	Морьтой биетэй нь

	Суга цохиод өнгөрөхөд

	Мөн хэвтээ тохиров гэнэ.

	Баруун өмнө зүгээс нь

	Бурхан зээрд морьтой

	Бужуухан улаан хонгор оров

	Далан давхар шилэн байшинг

	Балав цохиод

	Далан давхар хүрэл хүзүүвчий

	Суга цавчив гэнэ

	Хайстыи хар Тэвэглийг

	Морьтой биетэй нь

	Суга цавчаад өнгөрөхөд

	Мөн хэвтээ тохиров гэнэ.

	Богд ноён Жангар

	Иршгүй юм ирэв

	Болшгүй юм болов гэж

	Бурхан зээрд морио хөлөглөөд

	Шорон хар жадаа авч мордоод

	Дайнтай дажинтай нь

	Уултай модтой нь

	Далан давхар шилэн байшинтай нь

	Далан давхар төмөр байшинтай нь

	Далан давхар хүрэл хүзүүвчтэй нь

	Хайстын хар Тэвэглийг

	Морьтой биетэй нь

	Шорон хар жадандаа багтааж аваад

	Тэнгэр газрын савслагаар

	Шуугитал дуугитал хатирав.

	Тэгж хатирч явтал

	Шорон хар жадын

	Багалзуураар хугарч унав.

	Хайстын хар Тэвэглий

	Мөн хэвтээ тохирч босов.

	Бурхан зээрд морий нь

	Булааж авав гэнэ.

	Эмээл хазаараа үүрээд

	Шорон хар жадныхаа хугархайг

	Бариад гүйж явав.

	Ундаасаж зовохын зовлон үзэж

	Төөрөхийн зовлон үзэв

	Богд ноён Жангар

	Далан таван шанхтай

	Дархин хул азрага

	Далан таван шанхныхаа

	Дунд шанханд ороолдон

	Зогсож байхыг үзээд

	Хөлөглөн харьж ирэв гэнэ.

	Задын улаан цайг ууж

	Ундаасан ундаа нь ханав

	Есөн амтат өлөг идээг идэж

	Өлссөн өлөө авав.

	Тэнгэр газар хоёрын

	Савсалгаанд байсан

	Ойн хар шүрэн (?)

	Хөөргөт дархны гадаа

	Дархин хул азрагаа

	Хад мэт хантайрч

	Хайрцаг мэт түшиж байтал

	Өмнөх ойртов, хойтох холдов

	Хөгшин хар дархнаа болих билээ

	Чихэр далай, шилт далай

	Бум далай, буцах далай

	Дөрвөн далайн төв дунд

	Гэндэйн цагаан уул өвөлжөөтэй

	Цой ширмэн хаваржаатай

	Дан их, дахин их

	Давхар мянган салаа зуслантай

	Үхтлээ үл ханан

	Үгүйртлээ үзэлцэн цавчилдан

	Үл ханадаг

	Үйзэн алдар хааны хөвүүн

	Үеийн ноён Богд Жангарын

	Шорон хар жадын багалзуураар

	Хугарах дээр гагнаад болих гэсэн

	Түүхтэй билээ хэмээв

	Богд ноён Жангар орж ирэв

	Эрэлхэг тавзан ширээн дээрээ залж

	Задын улаан цайг чанаж

	Агар зандан домбонд хийж барив

	Есөн амтат идээгээ өрөв

	Өлссөн өлөө авав

	Ундаассан ундаа авав

	Шорон хар жадыг нь

	Урьдахаас угтай, хойтохоос хогтой

	Гаганаж барив гэнэ.

	Дархин хул азрагаа хөлөглөөд

	Шорон хар жадаа авч мордоод

	Уулын эгэм эгмээс өлгөж үзвэл

	Урьдхаас угтай, хойнохоос хогтой

	Болсон тул харьж ирэв гэнэ.

	Буудан хааны хөвүүн

	Бормагнай Бөх чи

	Бурхан зээрд морийг авах

	Арга хайгаарай хэмээжээ.

	Чамаас өөр баатаргүй гэж хэлэв

	Оргил хангайн орой дээр гараад

	Найрлан суудаг

	Найман живаа баатрын

	Тугдам сэтгэлийг нь бод

	Найгаад суудаг

	Наян живаа баатрын

	Тугдам сэтгэлийг нь бод

	Донч зуугийн

	Долоон живаа баатрын

	Тугдам сэтгэлийг нь бод

	Шарай гол зүгийн

	Наян живаа баатрын

	Тугдам сэтгэлийг нь бод гээд

	Тохож барив гэнэ.

	Бурхан зээрд морио хөлөглөн

	Шорон хар жадаа

	Бариад мордов гэнэ.

	Хайстын хар Тэвэглийг

	Уултай модтой нь

	Дайнтай дажинтай нь

	Далан давхар шилэн байшинтай нь

	Далан давхар төмөр байшинтай нь

	Далан давхар хүрэл хүзүүвчтэй нь

	Хайстын хар Тэвэглийг

	Морьтой биетэй нь

	Шорон хар жадандаа

	Хатгаж аваад

	Тэнгэр газрын савсалагаар

	Гүрээний нь цус гүд гүд асгав

	Голы нь цусыг год год

	Асгуулан хатируулав гэнэ.

	Хайстын хар Тэвэглий

	Тэнгэр газрын савслагаар

	Уруугаа хөмрөгдөв гэнэ.

	Буг шиг болбол

	Булан дор хийж шинжлэв.

	Бурхан сахиусны

	Бүрэлбаатай юмсанжээ.

	Барчин бүргэд хоншоороороо

	Шүүрч авав гэнэ

	Малиа мэтээр матирч

	Баруун хацарт нь

	Хас тамга дарж

	Богд ноён Жангарын

	Албат гэж яваарай гээд тавьжээ.

	* * *

	Богд ноён Жангар гэсэн нь

	Хар махгалын хувилган болов

	Хайстын хар Тэвэглий гэсэн нь

	Шалшийн гэгээн болов

	Долоон жин, найман ван

	Дампуу нэртэй хааны хөвүүн

	Үйлийн үрийн хар ташуур барьсан

	Хүнд хар гарт

	Эргүү хар Савар гэсэн нь

	Чойжоогийн гэгээн болов

	Бурхан зээрд морьтой

	Бужуухан улаан хонгор гэсэн нь

	Намсрайн53 гэгээн болов

	Сагагаараа уяхан

	Сагалдаргаараа нарийхан

	Сайн хөргийн хөх халзан морьтой

	Михий сайн зурхайч

	Ямандагийн хувилгаан болов

	Хөөрөг дархан гэсэн нь

	Дамжин Дорлигийн хувилгаан болов.

	Хайсан цоохор морьтой

	Хатир хүчгэн Гомбо гэсэн нь

	Гомбо гүрийн хувилгаан болж

	Долоон дошгид болон гүйцэв.

	 


ЖАНГАР

	 

	Тахь будан хааны хөвүүн дотол Замбал хааны зулын ач үгүйрэн үзэлцэж үл цавчдаг Үйзэн алдар хааны хөвүүн үеийн бага ноён Жангар дээрээ ноёлох ноёнгүй дэргэдээ дайн дайсангүй шихэр далай, шимт далай, бурам далай, бусад далай энэ дөрвөн далайн төв дунд нутагтай бурхан богд ноён Жангар дээрээ ноёлох ноёнгүй дэргэдээ дайсагнах дайн дайсангүй бурхан богд ноён Жангар.

	Дараа талыг удаалагч түшмэд хэн бэ? гэхэд өөлдийг өштөл, монголыг мохтол, алтан тэвнийн сүв мэт заргыг нарийн хийдэг жилийн жилийн Баавай хүүгийн Хул халзан зүстэй Лхам гэж суужээ.

	Дараа талыг удаалагч түшмэд хэн бэ? гэхэд Хар хул хааны хөвүүн Халир гүзээн Гомбо хайсан цоохор морьтой сууж байжээ.

	Дараа талыг удаалагч түшмэд хэн бэ? гэхэд Далан жин, наян ван, Дамнуур нэртэй үйлийн үрийн хүнд хар ташуур барьсан эргүү хар Савар гэж байжээ.

	Дараа талыг удаалагч түшмэд хэн бэ? гэхэд чээжин биед нь мянган лууны хүч бүрдсэн, бөгсөн биед нь сүмбэр уулын хүчин бүрдсэн Бужуухан Улаанхонгор салхин таваг сайн хүрэн халзан морьтой сууж байжээ.

	Дараа талыг удаалагч түшмэд хэн бэ? гэхэд арван хөхүүр арз түшүүлэн суугч Минмаа ноён гэж суужээ.

	Далан хүн дамжилж даашгүй дангийн цоохор шаазангийн дууг нь дуулаад дугарааг нь гүйцээгч гэж байжээ.

	За тэгээд бурхан Богд ноён Жангар,

	— Найгүй найман түмэн живаа баатар дотор дуутай хонгор минь! Алтайн арван гурван тохойн аль уужим гэсэн тохойд алтан сүм суварга газраас дээр, тэнгэрээс дор байгуулж өгөх нэгэн сайн эр хэн байна гэжээ. Нэг ч хүн дуугарсангүй. Хоёр удаа айлдсанд хүн дуугарсангүй. Гурван удаа айлдахад Бужуухан Улаанхонгор, — Би байгуулна гэжээ. Тэгээд бурхан ноён баруун талаас шүүрэн авч найгүй найман түмэн живаа баатартаа, дуутайхан хонгор минь сая живийн далан түмэн баатарт дуутайхан хонгор минь, айгал төрийн арван түмэн баатарт дуутайхан хонгор минь гэж бурхан богд ноён Жангар баруун дал дороос нь шүүрч аваад, барчин бүргэд хоншоороороо хаяа нэг үнсэн таалаад тавив.

	Бужуухан Улаанхонгор Алтайн арван гурван тохойн аль уужим тохойд агар зандан, арнаг зандан, хүгэр зандан, гүшир зандан, гоо зандан, гошин зандан, энэ зургаан занданг үзүүрээс нь аваад ёзоор хүртэл шударч, ёзоороос нь аваад үзүүр хүртэл шудраад Алтайн арван гурван тохойн аль уужим гэсэн тохойд алтан сүм суваргыг газраас дээр тэнгэрээс доор байгуулаад Богд Жангартаа мэдээ барьжээ. Богд ноён Жангар заларч ирж, найгүй найман түмэн живаа баатраа цуглуулж сая живаа далан түмэн баатраа цуглуулж айгал төрийн арван түмэн живаа баатраа цуглуулж, найрын ихээр наян хоног найрлаж, жаргалангийн ихээр жаран хоног жаргажээ.

	Найгүй найман түмэн живаа баатраа сая живаа далан түмэн баатартаа, айгал арван түмэн баатартаа,

	— Зүүн зүгт муу зүгийн Хайстын хар Тэвэг гэж бий. Түүнтэй дайлдах нэг сайн эр хэн байна? гэсэнд хүн дуугарсангүй. Бас нэг хэлэхээр Бужуухан Улаанхонгор,

	— Би байна. Бурхан зээрд морио хайрла. 

	Бужуухан Улаанхонгор морь унаж аваад, муу зүгийн Хайстын хар Тэвэгтэй дайлдах гэж гарав.

	Алтайн арван гурван уулын орой дээр гарч, бурхан морийг өвсөлж байтал, хамуутай хар даага унасан, ханцуйгүй эсгий хэвнэг өмссөн муу хөвүүн Бужуухан Улаанхонгорын дэргэд ирэв,

	— Муу хөвүүн хаачиж явна гэж сурсанд

	— Муу зүгийн Хайстын хар Тэвэг гэж нэг их баатар байдаг гэнэ. Түүнтэй дайлдах гэж гарсан, нас бага, цус шингэн чадах болов уу? Үгүй болов уу? гэж гэнэ. Бужуухан Улаанхонгорыг та хаачиж явна гэхэд,

	— Би муу зүгийн Хайстын хар Тэвэгтэй байлдах гэж явна. Чи миний бурхан зээрд морийг өвсөлж усалж байгаад, өглөө ир. Би одоо очиж дайтаж байя. Бужуухан Улаанхонгор хайхарсан дуугаа таслалгүй, халиасан нүдээ анилгүй, муу зүгийн Хайстын хар Тэвэгтэй дайтаад оров. Тэнгэрээс алтан зулыг нь тас цохиод алтан сүм суваргыг нь цуу цохиод, муу зүгийн Хайстын хар Тэвэгийг хамх цохиод дайтав. Муу зүгийн Хайстын хар Тэвэгийн уг хүчин дээрдэж Бужуухан Улаанхонгорын уг хүчин доройтож байтал, муу хөвүүн бурхан зээрд морио хөтөлсөн, хамуутай хар даагаа унасан, хайхарсан дуугаа таслалгүй, халиасан нүдээн анилгүй муу зулыг нь тас цохиод, алтан сүм суваргыг нь цуу цохиод, муу зүгийн Хайстын хар Тэвэгийг тас цохиод орхиход цус хүрсэн газраас цулбууртай хөвүүн болж дайтаад, шүүс хүрсэн газраас цулбууртай хөвүүн болж дайтаад, Бужуухан Улаанхонгор бурхан зээрд морио унаж аваад, Богд ноён Жангарын жаран алд жадыг дүүрч аваад, муу зүгийн Хайстын хар Тэвэгийг тосон авч хурдлуулсанд гүрээний нь цус гүр гүр гоожиж, голынх нь цус гор гор гоожуулж аваад хатирсанд муу зүгийн Хайстын хар Тэвэг,

	— Эр хүн эр хүндээ хайртай, эр морь эр мориндоо хайртай. Алах хүний үгийг авдаг, алах малын цусыг авдаг. Чи намайг битгий ал. Шихэр далай, шимт далай, бурам далай, бусад далай энэ дөрвөн далайн төв дунд нутагтай Будал богд хааны албат гэж яв гээд хацар дээр нь хас тамга тавьчихжээ. Тэгээд Бужуухан Улаанхонгор харьж иржээ. Богд ноён Жангартаа айлтгажээ.

	— Муу зүгийн Хайстын хар Тэвэгийг үгүй хийгээд, богд ноён Жангарын албатад оруулаад ирэв гэж айлтгажээ. Найрын ихээр наян хоног найрлаж, жаргалын ихээр жаран хоног жаргажээ. Богд ноён Жангар: 

	— Хойд зүгт арван таван толгойтой атигар хар мангас бий Түүнтэй дайтаж ирэх нэгэн эр хэн байна гэж айлдсанд хүн дуугарсангүй. Хоёр удаа айлдаж, гурван удаа айлдахад Бужуухан Улаанхонгор:

	— Ба байна, Бурхан зээрд морио хайрла!

	— Айх бий, чамд бурхан зээрд морио өгч болохгүй. Айх ичих, зулж зугтааж явдаг болно. Өгч болохгүй гэтэл, Бужуухан Улаанхонгор уур омог нь ихдэж салхин таваг сайн хүрэн халзан морио унаж аваад, арван таван толгойтой атигар хар мангасын ард оров. Арван таван толгойтой атигар хар мангасыг Бужуухан Улаанхонгор тосон авч хатирч явтал, салхин таваг сайн хүрэн халзан морь нь халтирч унаж одохоор, арван таван толгойтой атигар хар мангас Бужуухан Улаанхонгорыг дийлж, дөрвөн мөчийг нь дөрвөн тал тэлж уяж орхиод гунан үхрийн чинээ бул хар чулууг улайтгаж, өрцийг нь хагалж, тэр чулуу дүрж орхижээ.

	Богд ноён Жангар,

	— Бужуухан Улаанхонгор минь уур омог ихтэй билээ. Зовж зүдэрч явна уу? Далан жин, наян ван дамнуур нэртэй, үйлийн үрийн хүнд хар ташуур барьсан, эргүү хар Савар өндөр уулын орой дээр гарч харуул хар. Эргүү хар Савар өндөр уулын орой дээр гарч явтал, арван таван толгойтой мангас харгаж, барьж аваад, Бужуухан Улаанхонгорын хажууд авч иржээ. Дөрвөн мөчийг нь дөрвөн тийш нь тэлж, гунан үхрийн чинээ бул хар чулуу улайтгаж, өрцийг нь хагалж дүржээ.

	Богд ноён Жангар бурхан зээрд морио хөлөглөж, жаран алд жадыг чирч, алтайн арван гурван их уулыг их их өлгөж байтал, жаран алд жад нь хугарч ойжээ. Тэгж жадаа хугалчхаад явж явтал, арван таван толгойтой атигар хар мангас ирж,

	— Бурхан зээрд морио өгнө үү? Амиа алуулна уу? гэсэнд богд ноён Жангар бурхан зээрд морио мангаст өгч орхижээ. Богд ноён Жангар хугархай жадаа чирч, уйлж унжиж гийнаж хэсэж явж явтал, мянга таван зуун настай дархи хүрэн азарга дангинатал янцгааж, хангинатал хөхөрч хүрч ирэв.

	— Сайн эр байтлаа санаагүй, бурхан зээрд морио өхөөр амиа алуулдаггүй билүү? Намайг унаж, өмнө зүгт Хөөрөг дархан гэж бий. Түүгээр очиж жаран алд жадаа гагнуулж ав гэсэнд богд ноён Жангар явжээ.

	Өмнө зүгт огторгуйд хүрсэн урт хар шорон байшинд хүрч ирж, гадаа зогсож байтал, өмнөх чинь ойртож, хойтох чинь холдож чи хүнээ алуулахад, булуулахад, дайлалдахад, цавчилдахад зэр зэмсэг битгий гагна битгий зас гэж Хөөрөг дархны самган хориглоход Хөөрөг дархан төдийдээ хэлжээ,

	— Овтой эм овоо битгий хөдлөг, жигтэй эм живээн битгий хөдлөг. Миний богд ноён Жангар жаран алд жадаа угаар нь хугалаад ирэх гэсэн түүхтэй. Тэр жадыг би гагнаж өгөөд, хойтох урдах хоёроо даатгаад үхэх гэсэн түүхтэй гэж хэлнэ. Бурхан богд ноён Жангар тэр дууг сонсож ухаан мэдээгүй оров. Одоо богд ноён Жангарыг дээр залж, идээ жимсээ богд ноён Жангартаа өргөн орхиод, жаран алд жадыг урдаасаа угтай сайхан гагнаж барив, богд ноён Жангартаа: Энэ хойд хоёроо даатгаад Хөөрөг дархан үхэв. Богд Жангар Дархи хүрэн азаргаа хөлөглөөд, жаран алд жадаа чирээд морилов. Нэг баян айлын гадаа богд ноён Жангар морилж зогсов. Нэг хонь хариулсан хөвүүн тэр гэрт орж хэлэв:

	— Энэ манай хойд биед хоёр сайхан баатар байна. Арван таван толгойтой атигар хар мангас өдөр бүр ирж, бул хар чулуу улайтгаж өрцийг нь хагалж дүрнэ. Ёо гэх өвчингүй, за гэх зовлонгүй тэр хоёр наадаж хэвтэнэ гэж хөвүүн хэлнэ. Богд ноён Жангар тэр үгийг сонсоод ухаангүй хурдалж хүрнэ. Хоёр баатрын ойр богд ноён Жангар ирж хоёр үхрийн чинээ чулуу мулталж хаяна. Хоёр баатрыг үдэд хүрдэггүй үен цагаан эм түрхээд хоногт хүрдэггүй хойн цагаан эм түрхэж мөн хэвдээ тохиров. Богд ноён Жангартайгаа гурвуулаа болж арван таван толгойтой атигар хар мангасын ард орж хөөж гүйцэж барьж авч, морьдоо хурдлуулж голын цусыг гоожуулж, арван таван толгойтой атигар хар мангас хэлэв.

	— Эр хүн эр хүндээ хайртай, эр морь эр мориндоо хайртай. Алах хүний үгийг авдаг, алах малын цусыг авдаг, би чиний албат болъё. Чи намайг битгий ал гэхэд Бужуухан Улаанхонгор

	— Шихэр далай, шимт далай, бурам далай, бусад далай энэ дөрвөн далайн төв дунд нутагтаа буутал, богд хааны хөвүүн бурхан ноён Жангарын албат гэж яваа гээд хацар дээр нь хас тамга дараад тавьжээ.

	Богд ноён Жангар гурвуулаа сүмдээ ирж найрын ихээр наян хоног найрлаж, жаргалын ихээр жаран хоног жаргаж байтал Богд ноён Жангарын хатан сүмээс гарч, гадаа явж явтал, бурхан зээрд морины жолоог түшсэн муу хөвүүн хэлнэ:

	— Жаахан зээрдийг тавихад яадаг юм, Жангар ноёны толгойг газар дэрлүүлэхэд яадаг юм бэ? Бурхан зээрдийг тавихад яадаг юм бэ? Бум олон албатын толгойг газар дэрлүүлэхэд яадаг юм бэ? Нэгэн настайгаасаа аваад Далан зургаа хүртэл өмнө бие минь өлсөх ундаасах зовлон үзэв. Хойд бие минь даарах хөрөхийн зовлон үзэв гэж Жангар ноёны хатанд мэдүүлэв. Жангар ноёны хатан орж ирж,

	— Халтай зарлиг хаандаа мэдүүлэх юун хэцүү юм бэ? Эс мэдүүлэх юун хэцүү юм бэ? гэж хэлжээ. Жангар ноён:

	— Овт минь овоон битгий хөдлөг, живт минь живээ битгий хөдлөг гээд хатнаа суман баганаар цохиод алчихжээ. Өргөн алтан чээж бөх мэргэн зурхайч, ширээн дээр зурхайн алтан үсэг нэгэн хоёр татаж,

	— Хүний хэлэх гэсэн үгийг хэлж эс чадсандаа амиа алуулав гэж байна гэж айлдсанд үдэд хүрдэггүй үен цагаан эм, хоногт хүрдэггүй хойн цагаан эмээн түрхэж хатнаа амьдруулж сурав.

	— Юу гэв ээ? Бурхан зээрд морины жолоог түшсэн муу хөвүүн, — Бурхан зээрдийг тавихад яадаг юм бэ? Бум олон албатын толгойг газар дэрлүүлэхэд яадаг юм бэ? Жаахан зээрдийг тавихад яадаг юм бэ? Жангар ноёны толгойг газар дэрлүүлэхэд яадаг юм бэ? Нэг настайгаасаа далан зургаа хүртэл өмнө бие минь өлсөх, ундаасах зовлон, хойд бие минь даарах хөрөхийн зовлон үзэв гэж мэдүүл гэлээ гэнэ. Одоо муу хөвүүнийг оруулж ирж, найрын ихээр наян хоног найрлуулж, жаргалын ихээр жаран хоног жаргаж, тов хийсэн сайн чимээтэй яв гээд нутаг руу нь явуулчихжээ.

	— Арван таван толгойтой мангасын нутгаас бурхан зээрд морийг авахад эв арга юу байна гэж богд ноён Жангар айлтгахад,

	— Бурхан зээрд морийг авах тов хийсэн сайн чимээтэй нэг магадгүй гэсэн санж. Тов хийсэн сайн чимээтэйдээ чимээ өгч авч ирэв. Бурхан зээрд морийг авч ирэхийг тушаасанд чадахгүй хариу хэлэв.

	— Би өндөр уулын орой дээр гарч гурван удаа дахиж хашхиръя. Тэгвэл нэг ирвэл ирнэ. Үгүй бол үгүй. Тов хийсэн сайн чимээтэй муу хөвүүн Алтайн арван гурван шовгорын аль өндөр дээр нь гарч,

	— Бурхан зээрд морио богд ноён Жангарын тугдам сэтгэл бодоорой гэж нэгэн удаа хашхирч далан давхар төмөр чөдрийг тасалж, бас нэг хашхирч, далан давхар шилэн байшин хамхалжээ. Бурхан зээрд морь гүйн хүрч иржээ.

	Богд ноён Жангар алтан суваргадаа заларч амьтан бүгдээ цуглуулж найрын ихээр наян хоног найрлаж, жаргалын ихээр жаран хоног жаргажээ.

	 

	* * *

	 

	За! Тахь будан хааны хөвүүн Дотол Замбал хааны зулайн ач, үгүйрэн үзэлцэн үл цавчилддаг, Үйзэн алдар хааны хөвүүн үеийн багахан богд ноён Жангар гэж Ямандагийн гэгээн.

	Дараа талыг удаалагч хэн бэ? гэхэд монголыг мохоодог, өөлдийг өшөөдөг, тангадыг тагуулдаг хар усанд өрөм тогтоодог, хагд өвсөнд ногоо ургуулдаг, алтан тэвнийн сүв мэт заргыг хийдэг жилээн жилээн баавай хүүгийн хул халзан ноост-тэр Сахиусан.

	Дараа талыг удаалагч Хар хул хааны хөвүүн халир гүзээн Гомбо, хайсан цоохор морьтой сууж байжээ. Гэдэг бол-Махгалын гэгээн.

	Дараа талыг удаалагч хэн бэ? Далан жин, наян ван, дамнуур нэртэй үйлийн үрийн хүнд хар ташуур барьсан, эргүү хар Савар гэдэг- Чойжоон гэгээн.

	Цээжин биед нь мянган хүч бүрдсэн, бөгсөн биед нь Сүмбэр уулын хүч бүрдсэн, мянган хүний сүр дардаг, мяндсан улаан царай гаргасан, түмэн хүний сүр дардаг, түүхий улаан царай гаргасан Бужуухан Улаанхонгор гэдэг-Жамсрангийн гэгээн.

	Арван хөхүүр арз, хорин хөхүүр хорз түшүүлэн сууж Минмаан ноён гэдэг Намсрайн гэгээн санжээ.

	Далан хүн дамжилж даадаггүй, дангийн цоохор шаазангийн дууг нь дуулаад дугарааг нь гүйцээгээд-Гонгорын гэгээн.

	Муу зүгийн хайстын хар Тэвэг гэдэг-Шальшийн гэгээн

	Өргөн алтан чээж бөх мэргэн зурхайч-Манзуширын гэгээн.

	Арван таван толгойтой атигар хар мангас-Ядамын гэгээн.

	Тов хийсэн сайн чимээтэй-Чагнаадоржын гэгээн.

	Арван гурван дошгидын тууж

	Амар сайхан жаргав гэнэ.

	Ом сайн амгалан болтугай.

	 


ЖАНГАРЫН ТУУЖ

	 

	(Гурван муу ёр үзэгдэв)

	 

	Товхиул бумбайн ач

	Томцог бумбайн жич

	Үзэм бумбайн үе

	Үеийн алдар богд ноён Жангар

	Гурван долоо хорин нэг хоногт

	Хоол нойр, зоогоосоо гарав.

	Баруун биеийн ахлаач болсон

	Бам алтан чээж ноён

	Босго үүднээсээ аваад

	Боол тулга хүртэл

	Босон сөхрөн гурван долоо

	Хорин нэгэн хоногт

	Хоол нойргүй мөргөн сөгдөн ирэв.

	Та богд ноён Жангар

	Хоол нойр зоогоос юунд гарав

	Таны голсон юм юу билээ.

	Над голсон юмгүй

	Манай нутагт

	Гурван их муу ёр болов

	Тэр ямар муу ер болов гэж

	Бам Алтан чээж ноён асуув.

	Эр улаан халтар нохой

	Баруун хоор халиаж

	Улин хуцан зогсов

	Тэр нэг муу ёр болов

	Эр морин янцгаагаад

	Цохилдон (?) ижил дундаа

	Зогсож үзэгдэв

	Тэр нэг муу ёр болов

	Хий хөх морьтой

	Хас богд хааныхан гэж

	Үдийн дунд үнэс хийх

	Хоногийн дунд хоос хийх гэв

	Тэгээд ийм гурван

	Муу ёр болохлоор

	Хоол нойр зоогоосоо гарав хэмээн

	Богд ноён Жангар айлтгав.

	Баруун зүгийн ахлаач болсон

	Бам Алтан чээж ноён

	Таны авсан хатан чинь

	Арван найман хатан шинж бүрдсэн

	Авай Гэрэл дагиныг

	Муу гэж голов уу та!

	Иддэг өвс чинь болох

	Бор номин эргээд ургасан (?)

	Дэл суль нэртэй өвсийг

	Та муухан гэж голов уу?

	Нутагласан нутаг чинь болох

	Халир юнд (?) болор хар уулыг

	Гөлмөн сайхан бүрхээсийг нь тавиад

	Хүчтэй сайхан галыг нь хүнгэнүүлээд

	Бурмын амтаар буцалгаад

	Шихрийн амтаар ширгээгээд

	Үзмийн амтаар сүлэв.

	Зайтайхан зэс шанагаа дүүргээд

	Зэрэглүүлэв самраад

	Агар зандан домбонд нь шүүгээд

	Аюу бодисад шүтээнд нь

	Дээжийг нь хийж бариад

	Арван гурван санг нь тавиад

	Алтан дэлхийд нь зулыг нь өргөөд

	Ачит аав ээжийн нь сахиусанд

	Дагуу нь зулыг нь өргөв.

	Дээдсийн шүтээн болсон

	Дээрхийн эзэн болсон

	Дурсгалтай сайхан онц их баатарт нь

	Тэр цайны зоригийг

	Завьяа цөгцөнд хийж бариад

	Амьтан олон дүү нар

	Албат хошууны нэр

	Бүрэн аяга цөгцөөр аван уув

	Үе их албатын нутаг

	Сөгнөн жаргаад, сөгнөн найрлаад байв.

	Үйл хэлхээ үндэс холбоо

	Үе үе болгоно

	Гучин хоёр бүлэг хүртэл

	Энэ янзаар эгнэн сайхан жаргаж

	Сөгнөн сайхан найрлаж

	Дээрээ ноёнгүй, дэргэдээ дайсангүй

	Жаран жилийн жаргал

	Наян жилийн найр хийж

	Явах болтугай гээд

	Түүх хамаг энэ мэт ингэж

	Урьдын Улаанхонгор мэт

	Эгнэн жаргах болтугай.

	 


ЛУУЗАН ТИВ ХААНЫ АЛТАН БИШГҮҮРТЭЙ БАЙР ОЛСОН ТУХАЙ

	 

	(Үеийн өнчин Жангар туулийн тэргүүн бөлөг - Луузан тив хааны Алтан Бишгүүртэй байр олсон тухай)

	 

	Эрт урьд нэгэн цагт

	Дайныг дарж чадсан

	Дархан цолыг олон чадсан

	Сайн галбын мянган бурхан

	Тэргүүлсэн сайн цагт

	Сүүн гурван далайг

	Балчиг шалбааг байхын цагт

	Сүмбэр гурван уулыг

	Гүвээ дов байхын цагт

	Захын мод нь

	Загал байхын цагт

	Загал бугийн янзагыг

	Тугал байхын цагт

	Галивар зандан мод нь

	Найтаг найлзуур байхын цагт

	Гарьд шувуу нь

	Дэгдмэл өндөг байхын цагт

	Сайн галбын мянган бурхан

	Тэргүүлсэн сайн цагт

	Дайныг дарж чадсан

	Дархан цолыг олон чадсан

	Бусдыг олон чадсан

	Бурхан цолыг олон чадсан

	Бамбай ядам чойсүрэн нутагтай

	Тавхай тавхайнаас нь

	Тансал гомбо найчин лүйзэн

	Хааны хөвүүний алд

	Богд ноён Жангар хаан гэж л

	Араараа дүүрэн ай түмэн

	Арав ертөнцөө дүүрээд өгсөн

	Алдар Жангар ноён нэрээ

	Олон түмэндээ дурсгаад өгсөн

	Тэмээн сүрэг нь

	Тэр л говийг дүүрээд өгсөн

	Тэнгэр Жангар нэрээ

	Дэлхийн ертөнцдөө цуурайтуулаад өгсөн

	Үхэр сүрэг нь орон нутгаа дүүрээд өгсөн

	Үеийн өнчин Жангар гэдэг нэр алдраа

	Дэлхий ертөнцдөө дүүргээд өгсөн

	Хонин сүрэг нь

	Хорвоо ертөнцдөө дүүрээд өгсөн

	Хонгор Жангар нэрээ

	Хорвоо ертөнцдөө дуурсгал болгоод өгсөн гэлээ.

	Таван хушуу мал нь

	Тал хөдөөгөө бүрхээд өгсөн

	Таатай Жангар нэрээ

	Олон түмэндээ дуурсгаад өгөв гэлээ

	Тэр цагт л

	Тэр хааны гэрийг нь магтаад хэлбэл:

	Баруун талын ханыг

	Баруун талын хангай хар уулын наахна талаар

	Бар арслан хоёрыг баясалцуулан сийлээд өгсөн

	Хойд талын ханыг

	Хойд талын хангай хар уулын наахна талаар

	Хонь хурга хоёрыг хольцолдуулан сийлээд өгсөн

	Зүүн талын ханыг

	Зүүн талын хангай хар уулын наахна талаар

	Зүр гур хоёрыг зүсийг нь нийлүүлэн сийлээд өгсөн

	Тотгон дээр нь тогос шувуу

	Тонголзуулан сийлээд өгсөн

	Тооно дээр нь тоть шувуу

	Тонголзуулан сийлээд өгсөн

	Оосор бүчгүй орд цагаан өргөө нь

	Өргөн хөх ширгэ дээр бариад өгөв гэлээ.

	Жаран алд зэлээ шаагаад

	Жараахай болсон унагаа уяад

	Хутга тавилгүй мах идэж

	Хундага тавилгүй дарс уугаад

	Утаагүй галаа түлээд

	Уургүй цай нь булгилж байхын цагт

	Баруун талаар нь

	Бараалуулан хураасан авдрыг

	Бар цоохор хивсээр бүтээгээд

	Зүүн талаар нь

	Зүйл зүйлээр хураасан авдрыг

	Зүр цоохор хивсээр бүтээгээд хаясан

	Тийм сайхан өргөө гэрийн дунд

	Эзэн Богд ноён Жангар хаан

	Гоё зандан ширээгээ

	Хомх хэмх дэлдэн уурлаад суув гэлээ.

	Адуучин өвгөн Агсахал

	Далан хүн дамжлан даадаггүй

	Дарцаг цагаан үүдээ

	Дал мөрөндөө гэрэлтэл хүргэлгүй

	Ширвэн цохин ороод ирвэл

	Босгон толгойн дээд талд

	Боол толгойн урд талд

	Өнчин сүвээ мэхэлзүүлэн

	Өвдөг толгой газардуулан

	Борхон толгойгоо тонголзуулан

	Эзэн богд ноён минь та юунд

	Хилэгнэв хэмээн айлтгаад өгөв гэлээ.

	Хэл дайсныг дараад

	Хүйтэн зэвсгийг бариад

	Хорон шар далайг ширгээдэг би

	Хонгор дагиныг хайдаг би.

	Хүлгийн сайн бурхан зээрд

	Хүлгийг барьж л ир л гэж

	Айлтгаад өгөв гэлээ.

	Адуучин өвгөн Агсахал

	За хэмээн гараад

	Эмгэндээ ирэн уйлаад өгөв гэлээ.

	Эмгэн нь төдтөл уурлан

	Эр сайндаа эцээд уйлав уу?

	Эргүү тэнэгтээ гундаад уйлав уу чи

	Чийгтэй мод чилээтэл

	Хуурай мод хагартал

	Хошного дундуур нь цоо цохин

	Асуугаад өгөв гэлээ.

	Эзэн Богд ноён Жангар хаан

	Хэл дайсныг дараад

	Хүйтэн зэвсгийг бариад

	Хорон шар далайг ширгээдэг би

	Хонгор дагина хайдаг би

	Хүлгийн сайн бурхан зээрд

	Хүлгийг бариад ир гэв

	Түүнийг би яаж барьж ирэх вэ

	Хэмээн уйлаад өгөв гэлээ

	Эмгэн хариуд нь хэлээд өгөв гэнэ.

	Түүнийг юу ядах вэ?

	Адууны сүүлд явдаг

	Хар халзан азаргаа унаж л аваад

	Далан хүн дамжлан даадаг

	Далгай цагаан аргамжаа шүүрч аваад

	Дайны шар талыг чиглэн морд л гэж гэнэ.

	Түрүүчийн түмэн агт нь тоо мэтээрээ

	Дундын түмэн агт нь тоо мэтээрээ

	Сүүлийн түмэн агтын тэргүүнд л

	Огторгуйн орог шаргал үүлийг

	Самнаа дэлээрээ салав салав наадаад ирнэ.

	Бурхан зээрд хүлэг гэдэг чинь

	Тэр л гэж хэлээд өгөв гэнэ.

	Бугуйвчийн үзүүрийг

	Хар халзан азарганы аман хүзүүнээс уяад

	Бурхан зээрд хүлгийн

	Аман хүзүүнд нь дүрэн цоолдоод

	Эзэн Богд ноён Жангар хаан

	Таныг л барьж л ир гэлээ гэж

	Хангайг бүрээ таттал

	Орчлон замбуулинг цуурайтуулсан

	Дуугаа цуурайлуулж хашхиран өгвөл

	Хүлгийн дуугаар хөхөрсөн

	Хүний дуугаар хүзүү дэх

	Алтан мөнгөн шанхгийн үзүүрт нь

	Ороолдон баригдана гэж хэлээд өгөв гэлээ.

	Ай гэхээр нь

	Арван тивийн орныг догдлуулан

	Дуу гэх дуугаар нь

	Долоон тивийн орныг догдлуулан

	Яваад өгөв гэлээ.

	Дайны шар талын нары (?) дунд нь хүрээд ир

	Түрүүчийн түмэн агт нь тоо мэтээрээ

	Дундын түмэн агт нь тоо мэтээрээ

	Сүүлчийн түмэн агтын тэргүүнд

	Огторгуйн орог шаргал үүлийг

	Самнаа дэлээрээ салав салав

	Наадан гараад ирэв гэлээ.

	Адуучин өвгөн Агсахал

	Хар халзан азаргын

	Аман хүзүүнээс бугуйвчийн үзүүрийг уян

	Бугуйвчийн үзүүрээ

	Бурхан зээрд хүлгийн

	Аман хүзүүнд дүрэн авч цоолдоод

	Эзэн богд ноён Жангар хаан таныг

	Барьж ир л гэлээ хэмээн

	Орчлонд замбуу тивд цуурайлуулсан дуугаар

	Хашхиран бархираад өгөв гэлээ.

	Бурхан зээрд хүлэг нь

	Алтан мөнгөн шанхгийн үзүүрт ороолдон ирж

	Хүлгийн дуугаар хөхөрсөн

	Хүний дуугаар хүзүүнд нь ороолдон ирж

	Баригдаад өгөв гэлээ.

	Адуучин өвгөн [Агсахал]

	Нарийхан гэж хорин таван алд

	Хоо халхайн (?) гэр лүүгээ

	Гигэр гигэр гигүүлээд

	Гэнэт л гэнэт л дүгэрдүүлээд

	Жир жир исгэрээд

	Жингэр жингэр дуулаад хүрээд ирэв гэлээ.

	Алтан мөнгөн шонгийн үзүүрээс

	Зөв талд нь уяад

	Хана болтол сойгоод

	Хайрцаг болтол тушчихаад

	Далан хүн дамжлан даадаггүй

	Дарцаг цагаан үүдийг нь

	Дал мөрөндөө гэрэлтэл хүргэлгүй

	Ширвэн цохин орж ирэв гэлээ.

	Богд ноён Жангар хаан

	Жаран хоногийн жаргал эхлэн

	Наян хоногийн найр эхэлж

	Хутга тавилгүй мах идэж

	Хундага тавилгүй дарс ууж

	Утаагүй галаа оргилуулж

	Угууш (?) улаан хайсаа тавиад

	Булгийн харз л усыг хийгээд өгөв гэлээ.

	Булман улаан цайгаа балба цохиод

	Бурмын амтаар буцалгаад

	Чихрийн амтаар ширгээгээд

	Үзмийн амтаар сүлээд

	Үрэм цагаан давсыг нь

	Таван зүгт нь

	Үрнэйн чинээ цагаан тосыг нь

	Таван зүгт нь өгөгсөн

	Загын үнэртэй

	Заан улаан цайгаа

	Зандан хүрэл домбондоо юүлээд өгөв гэлээ.

	Далан хүн дамжлаад даадаггүй

	Дангийн цагаан ваарыг бариулаад өгөв гэлээ.

	Тамсаг таван зүйлийн идээг

	Тавагт нь хийж өгөөд

	Таван хурууг нь алдалгүй

	Дараагаар нь бариулаад өгөв гэлээ.

	Богд ноён Жангар хаан

	Сул гэртээ ороод

	Саадаг нумаа агсаад өгөв гэнэ.

	Буруу гэртээ орж

	Бурхан сахиусандаа даатгаад өгөв гэнэ.

	Илүү гэртээ ороод

	Идэх уух юм бүхнээ тааруулаад өгөв гэлээ.

	Ар биеэр нь

	Ар замбуулинг багтаан сийлсэн

	Өвөр талаар нь

	Орчлонт ертөнцийг багтаан сийлсэн

	Хүдэр шар луун нумаа авч

	Архад хар саадаг сумаа агсаад өгөв гэнэ.

	Адгийн аянган цагаан сум тэргүүлсэн

	Арван гурван сумаа агсаад өгөв гэнэ.

	Зуун алд төмөртэй

	Зургаан алд иштэй

	Гялдаан хар илдээ

	Хангал хар ташаандаа

	Хавчуулаад өгөв гэлээ.

	Адуучин өвгөн Агсахал

	Боол толгойн урд талд

	Босгон толгойн дээд талд

	Өнчин сүвээ мэхэлзүүлэн

	Өвдөг тохой газардуулан

	Борхон хар толгойгоо тонголзуулан

	Эзэн богд ноён Жангар хаан минь

	Хүлгийн сайн бурхан зээрд хүлгийг

	Барьж ирэв гэж айлтгаад өгөв гэлээ.

	Богд ноён Жангар хаан

	Хариуд нь хэлээд өгөв гэлээ.

	Адуучин өвгөн Агсахал аа

	Алтан ширээний дээр суугаад

	Арз идээний дээжийг бологтун гэж

	Айлдаад өгөв гэлээ.

	Доод ёндон оногтой

	Товруу ёндон хазаараа

	Толгой юунд нь хийгээд өгөв гэнэ.

	Хөвхөр мөнгөн хөмөлдрөгийг нь

	Хийгээд өгөв гэнэ.

	Хөдөөгийн чинээ

	Хөвөн цагаан тохмыг нь

	Тавиглаад өгөв гэнэ.

	Ган хоёр дөрөөтэй

	Гахай ширмэн дөрөөтэй (?)

	Дөш хар эмээлийг нь

	Түлхэн дөмнөн тохоод өгөв гэнэ.

	Жаран өнгийн жирмий нь жингэнүүлээд

	Олон өнгийн олмыг нь дангинуултал

	Дарааг нь алдалгүй татаад өгөв гэнэ.

	Гуншаа модон иштэй

	Гучин гурван салдаргатай малиа юуг нь

	Хавчуулаад тулаад өгөв өө

	Дөргөр газар түг түмэн агтын

	Туурай гарган туйлуулаад өгөв гэнэ.

	Эхлээд гарахаараа

	Арван тивийн орныг догдлуулан

	Дуу биш дуу гарган

	Долоон тивийн орныг догдлуулан

	Пур пур хурыг оруулаад

	Сэр сэр цэнгийн хар салхийг

	Татуулаад өгөв гэлээ.

	Салаатай модны дээгүүр

	Сартай тэнгэрийн доогуур

	Үзүүртэй модны дээгүүр

	Үүлтэй тэнгэрийн доогуур

	Харцгай шувуу мэт

	Халин дэвүүлээд өгөв гэнэ.

	Зуухын чулууг зулалзуулан товруулаад өгөв гэнэ.

	Зуур хоногийн газрыг дөвөлзүүлэн товруулаад өгөв.

	Хэцийн чулууг хэлтрүүлэн товруулаад өгөв гэнэ.

	Хээр хоногийн газар дөвөлзүүлэн товруулаад өгөв гэнэ.

	Сайрын чулууг шаржигнуулан товруулаад өгөв гэнэ.

	Сар хоногийн газар дөвөлзүүлэн товруулаад өгөв гэнэ.

	Өлөнгийн үзүүрт л ассан түймэр мэт улавхуулаад

	Өрлөөн өлөн манхан чоно мэт манхлуулан гүйлгээд

	Өндөр бараан орой дээр гараад ирэв гэлээ.

	Хангайн чинээ хар хэтээ гаргаад өгөв гэнэ.

	Уулын чинээ улаан цахиураа гаргаад өгөв гэнэ.

	Хөдөөгийн чинээ хөвөн цагаан

	Уулаа зулж дэвсээд өгөв гэнэ.

	Морьтой хүн унаж үхмээр модон хайсандаа

	Гашуун хөх дүнсээр нэрээд өгөв гэнэ.

	Хангайн чинээ хар хэтээ өөдөө гурав

	Уруу гурав нийлээд өгөв гэнэ.

	Гашуун хөх дүнсээ нэрж аваад

	Хамраар гарсан утаа нь

	Хангай ертөнцийг бүрхтэл

	Суунаглуулан татаад өгөв гэнэ.

	Оочоор гарсан утаа нь

	Орчлон замбуутивийг

	Суунаглуулан татаад өгөв гэнэ.

	Аягийн чинээ алаг эрээн нүдээрээ

	Арван тивийн орныг

	Эргүүлэн ширтээд өгөв гэлээ.

	Дайны шар талын нары (?) дундаас

	Ботгоны чинээ бараан

	Товчийн чинээ тоосон айсуй гээд

	Дөчин хоёр сурвалжтай

	Дөргөр хар нүдний үзүүрт

	Алдалгүй үзээд өгөв гэлээ.

	Торгон ёнхор алчуураараа

	Дөчин хоёр сурвалжтай

	Дөргөр хар нүдний нулимсыг

	Дөмөн дөмөн арчаад өгөв гэнэ.

	Тоосыг шингээж

	Тун биед нь багтаагаад

	Барааг багтааж

	Бараг биед нь шингээж

	Халиад өгөв гэлээ.

	Дайны шар талын нары (?) дундаас

	Чимхийн ноосгүй

	Шилэн цагаан морьтой

	Харийн улаан залуу бошгийг

	Алдалгүй үзээд өгөв гэнэ.

	Ээж аавын заяа сахиусан

	Эзэн богдын сүлд тэнгэрээ

	Өдрийн нэг сайн ийм

	Эртэй уулзуулж хайрла гэж

	Борхон хар толгойгоо тонголзуулан

	Гурав мөргөөд

	Гуншаа модон иштэй

	Гучин гурван салдаргатай малиагаа барьж

	Оч мэт үсрээд

	Бурхан зээрд хүлэг дээрээ мордоод авав гэлээ.

	Бурхан зээрд хүлгийн

	Баруун гуянд тулгаад өгөхөд

	Бар арслангийн чинээ хар нөжийг

	Башилтал цацрааж өгөв гэнэ.

	Зүүн гуянд нь золгоод өгөхөд

	Зүр гурын чинээ хар нөжийг

	Башилтал цацрааж өгөв гэнэ.

	Бурхан зээрд хүлгийн

	Баруун амыг нь татаад явахад

	Багын улаан хөөс

	Бадран цацраад өгөв гэнэ.

	Зөв амыг нь татаад явахад

	Зөөлөн ёнхор торгон жолооны үзүүрт л

	Эзэн богд ноён Жангар хааныг

	Хом хом даран түшээд өгөв гэнэ.

	Гигэр гигэр гигүүлээд

	Гэнэт л гэнэт л дүгэртүүлээд

	Жир жир исгэрээд

	Жингэр жингэр дуулаад

	Ай гэхлээр нь

	Арван тивийн орныг догдлуулан

	Дуу гэх дуугаар нь

	Долоон тивийн орныг догдлуулан

	Пур пур хурыг оруулан

	Сэр сэр цэнгийн хар салхийг татуулан

	Чимхийн ноосгүй

	Шилэн цагаан морьтой

	Харийн улаан залуутай

	Хов нэгэн цацуулаад

	Хушуу нэгэн зөрүүлээд өгөв гэлээ

	Харийн улаан залуугаас

	Ноён Жангар хаан асуугаад өгөв гэлээ.

	Ар биеийг чинь

	Нар салхи идсэн

	Өвөр биеийг чинь

	Урь салхи идсэн

	Нүүртээ цогтой

	Нүдэндээ галтай

	Чимхийн ноосгүй

	Шилэн цагаан морьтой

	Харийн улаан залуу

	Хэрэг зориг юу вэ?

	Хэтийн хол санаа хаа билээ

	Хэмээн асуугаад өгөв гэлээ. 

	Харийн улаан залуугаас

	Хариуд нь ийн хэлээд өгөв гэнэ.

	Хүний цусыг ууж

	Унд нь харьдаггүй

	Хүлгийн ясыг хэмлэж

	Араа нь чилдэггүй муу нохой

	Богд ноён Жангар хааныг алж

	Халуун элэг уушгиар нь

	Хангай дэлхийгээ тахиж

	Хар нөжөөс нь

	Халуун бүлээнээр ууж

	Хамаг түмэн албатыг нь

	Хаш тамга, хаан ширээг нь

	Олзлон авахаар

	Уул нутгаасаа гарсаар

	Арван жил боллоо.

	Алтан бишгүүр гэдэг чинь

	Би байна гэж хэлээд өгөв гэлээ.

	Эзэн богд ноён Жангар хаан

	Юуны сайн л эр вэ?

	Эзэн богд ноён Жангар

	Эр чадлаар үзэлцье үү?

	Эзэн богдын хайрласан

	Зэр зэвээр үзэлцье үү гэж

	Асуугаад өгөв гэлээ.

	Харийн улаан залуугаас

	Хариуд нь хэлээд өгөв гэнэ.

	Гацын уулаас л гар гуураан

	Эхэлж л барилцаад өгөв гэнэ.

	Их уулыг сэт тустал

	Бага л уулыг балцуй тустал

	Хаялцаад л гэлээ.

	Сүмбэр гурван уулыг

	Гүвээ дов болтол барилдаад өгөв гэнэ.

	Сүүн гурван далайг нь

	Балчиг шалбааг болтол барилдаад өгөв гэнэ.

	Арван жилийн ой болтол барилдаад

	Арван төө цасан хаялтал барилдаад

	Таван жилийн ой болтол барилдаад

	Таван төө цасан хаялтал барилдаад өгөв гэлээ.

	Харийн улаан залууг

	Богд ноён Жангар хааны

	Дэгээлээд авсан хөл нь

	Дэгээ болон шавдагдаад өгөв гэнэ.

	Бариад авсан мах нь

	Барим барим бариулын чинээ

	Тасарч унаад өгөв гэлээ.

	Үйрч унасан маханд нь

	Үнэг чоно үүртэн... ? өгөв гэнээ.

	Тасарч унасан маханд нь л

	Тас бүргэд үүртэн... ? өгөв гэнэ.

	Хавирга хавсаар нь хатуу харгай

	Хатуу төтгий зүлгэн цоолдоод өгөв.

	Ой да гэж ар дээрээ гаргаад өгөв гэнэ.

	Өнчин яргай болон

	Өмнө нь шигдэж цахлаад өгөв гэнэ.

	Ай да гэж ардаа гаргаад өгөв гэнэ.

	Алтан гажиг болон

	Шигдэн цахлаад өгөв гэнэ.

	Харийн улаан залууг

	Огторгуйд хүртэл өргөөд өгөв гэнэ.

	Орчлонд замбуутивийг догдлуултал

	Цоолдоод өгөв гэнэ.

	Уулын чинээ улаан өвдгөө

	 

	... ... ...

	 

	Өвдөглөөд өгөв гэлээ.

	Эр хүний гурван номын гомдлыг

	Зүсийг нь дараалан асуугаад өгөв гэлээ.

	Алдаг хүний амыг нь авдаг юм гэж

	Гурван номын гомдлоо зүсийг нь

	Дараалан алдалгүй мэдүүлж бай гэж

	Айлдаад өгөв гэлээ.

	Харийн улаан залуу

	Хариуд нь ийн хэлээд өгөв гэлээ.

	Хүний цусыг ууж унд нь харьдаггүй

	Хүлгийн ясыг хэмлэж

	Араа нь чилдэггүй муу нохой

	Богд ноён Жангар хааныг алж

	Халуун элэг уушгиар нь

	Хангай дэлхийгээ тахиж

	Хар нөжөөс нь

	Халуун бүлээнээр нь ууж

	Хамаг түмэн албатыг нь

	Хаш тамга, хаан ширээг нь олзолно гээд

	Эс авсандаа нэг гомдол

	Өөр, над гомдол үгүй гэж

	Сур мэт сунаад

	Сухай мэт улайж

	Дөчин хоёр сурвалжтай

	Дөргөр хар нүднээсээ

	Гашуудлын хар нулимсыг

	Цол цол асгаруулж

	Хэвтээд өгөв гэлээ.

	Богд ноён Жангар хаан

	Зургаан алд л иштэй

	Зуун алд л төмөртэй

	Гялдаан хар л илдийг

	Налжий улаан бойтогт

	Нааш найм, цааш долоо нийлээд

	Заамар зургаан хүзүү

	Дундуур нь тас цавчин

	Үнэг шинших үйрмэггүй

	Үхэр шинших сэвсгүй

	Хийж хаяад орхив гэлээ.

	Рашаант билгийн бороог оруулж

	Гүн газарт нь хүлгээ угааж

	Гүехэн газарт нь биеэ угааж

	Урдахаас угтай

	Хойноос хогтой болж аваад

	Луу шар морьтой

	Луузан тивийн хааных руу

	Гүйлгээд яваад өгөв гэлээ.

	Шижир алтан дээвэртэй

	Барьцалдуулан сийлсэн

	Ан сайндаа

	Амгалан сайхан жаргажээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

